
	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн 
“Ши. Аюуш - ТҮҮВЭР ЗОХИОЛ” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	 

	[image: Image]

	 

	 


[image: болор спеллArtboard 1]

	 


Ш. АЮУШИЙН АМЬДРАЛ УРАН БҮТЭЭЛ (1903-1938 он)

	 

	Уран зохиолч Ш. Аюуш 1903 онд ард Ширнэнгийн гэрт төржээ. Залуу хүү хувьсгал ялсны дараахнаас нам, улс, олон нийтийн, байгууллагуудад албан хааж, ший жүжгийн ажилд оржээ.

	БНМАУ-ын түүхэнд «1922 оны 2 дугаар сард МХЗЭ-ийн түр цагийн төв хорооны дэргэд 26 хүний бүрэлдэхүүнтэй» ший жүжгийн бүлгэм мөн бүлгэмийн улс төрийн уран сайхныг хянаж байх комисс байгуулжээ»1 гэж тодорхойлон бичсэн байна.

	1922 оны 3 дугаар сарын 28-нд МХЗЭ-ийн хэсэг гишүүдээс эрхлэн С. Буяннэмэхийн зохиосон «Сандо-амбан» хэмээх түүхэн сэдэвтэй хамгийн анхны монгол үндэсний шинэ жүжгийг анх тоглоход Ш. Аюуш нөхдийн хамт өөрсдийн сайн дураар зохих ролиудад оролцон тогложээ. Тэд өөрсдийн хүч хөрөнгөөр хувцас хунарыг бэлтгэцгээж ший жүжгийг шинээр тоглон олон нийтэд сонирхуулсан нь ард олны сонирхлыг татаж амжилтыг олсноороо уран сайхны ажлыг цаашид хөгжүүлэх үлгэр дуурайл болсон байна.

	Ш. Аюуш энэ тухай бичихдээ: «... 12-р оны европын 3 дугаар сарын 28-нд хамгийн анх дугаар монгол үндэсний ший жүжиг, театрын уран сайхныг ардын хөвүүд өөрсдийн гар биеэр үүсгэн явуулсан»2 гэж бичсэн байдаг.

	Энэ үеэс хойш МХЗЭ-ийн гишүүд залуучууд өөрсдийн хөрөнгөөр хувцаслан, түүх шастир, ардын харилцаа дуунуудыг хувьсгалт үзэл санаа, үндэсний хэлбэр агуулгаар баяжуулан ший жүжиг зохиож түүнийгээ шарын шашны цам майдарын эсрэг сөргүүлэн тавьсаар байжээ.

	Дарлагч ангийн үзэл санааг тусгасан хувьсгалт агуулга, үндэсний хэлбэртэй энэхүү ший жүжгийг ард түмэн ихээхэн сонирхон үздэг болсноор тус оронд ноёрхож байсан шарын шашны цам майдарт цохилтыг өгч өөрийн зорилгоо биелүүлсээр ирсэн юм. Ийм учраас дарлагч ангийнхны зэвсэг болсон шарын шашныхан, ард түмний дотор шинээр үүсэж байгаа ший жүжгийг элдвээр муулан сурталчилж байснаас зохих хэмжээний бэрхшээлийг учруулж байсан боловч түүхийн хүрд урагш эргэж байдаг тавилангаараа шинээр үүссэн ший жүжгийн нөлөө нь улам идэвхэжсээр байв.

	МХЗЭ-ийн байгууллага, шинээр үүсэн бий болж байсан ший жүжгийн ажилд гишүүдийнхээ дотроос дуу хөгжим болон жүжиг бүжиг зэрэг уран сайханд авьяас бүхий залуучуудыг шилжүүлэн өгсөөр байжээ.

	МАХН, соёл боловсролыг хөгжүүлэн, ард түмнийг бичиг үсэгт сургаж шинэ соёлоор хүмүүжүүлэхийн зэрэгцээ хувьсгалын үйл ажиллагаа, дарлагч ангийн санаа бодол, нүүр царайг олны өмнө биеэр үзүүлэн ухуулах хувьсгалт шинэ агуулгатай шинэ урлаг, уран сайхныг хөгжүүлэх талаар онцгой анхаарч шийдвэртэй арга хэмжээнүүдийг авсаар ирсэн юм.

	1923 оны 7-р сард хуралдсан МАХН-ын 2-р их хурлын тогтоолд «Учрыг нарийвчилбал жүжиг, наадамд эрт одоогийн байдал, шударга, гажуугийн явдал, сайн муугийн харуулал, зовлон зүдүүрийн үр зэрэг гүн нарийн утга чанарыг гаргах нь хүний сэтгэлийг хөдөлгөж сайны удирдал болно»3 гэж заасан байна.

	Манай намын энэхүү заалтын дагуу үндэсний хэлбэртэй хувьсгалт шинэ агуулгатай утга зохиол урлагийг хөгжүүлэхэд Ш. Аюуш хувь нэмрээ оруулсан юм.

	Ш. Аюуш ЗХУ-д явж Дорно дахиныг судлах дээд сургуульд суралцан 1927 онд төгсгөж ирсний дараа Улаанбаатар хотын эвлэлийн хорооны даргаар ажиллаж байх үедээ залуучуудыг хувьсгалын шинэ ёс суртахуунаар хүмүүжүүлэхэд чиглэсэн хэд хэдэн өгүүлэл, товхимол бичиж хэвлүүлсний зэрэгцээгээр уран зохиолын ажлыг оролдож байлаа.

	Ш. Аюуш 1928 онд ардын цэнгэлдэх хүрээлэнд найруулагчаар шилжин ажиллаж байхдаа жүжгийн зохиол бичих, радио үдэшлэгт оролцох ажил хийж байлаа. 1929 онд уран зохиолчдын бүлгэмийн гишүүдийн «Уран үгсийн чуулган» гэдэг эмхэтгэлийг хэвлүүлэн гаргахад Ш. Аюушийн «Үхэрчин хөвүүний байдал», «Малчин ардын дайсан» хэмээх хоёр өгүүлэл нийтлэгджээ.

	«Үхэрчин хөвүүний байдал» хэмээх өгүүлэлд малчин ардын мал аж ахуйд аюулт өвчин тохиолдон сандарч байхад ардын хувьсгалын ачаар бий болсон малын эмнэлэг тэрхүү аюулт өвчнийг шинжлэх ухааны аргаар анагааж байгаагаас малчин ардууд нам засгийн ач тус, бодлогод биширч байгааг харуулсан бол «Малчин ардын дайсан» гэдэг өгүүлэлдээ малын дайсан чоныг устгахыг уриалжээ. Эдгээр нь үнэн чанартаа жинхэнэ өгүүллэгийн хэмжээнд хүрч чадаагүй боловч шинжлэх ухааны мал эмнэлгийн ач тусыг малчин ардын дунд сурталчлах талаар тухай үедээ ач холбогдол бүхий зүйл болсон юм.

	Үүнээс гадна Ш. Аюуш 1929 онд «Амьд сонин зэргийг онц сонирхолтой жүжиг» хэмээгч зохиолоо тусгай ном болгон хэвлүүлсэн. Энэ зохиолын дотор гарах жүжгийн тухай амьд сонин, арван нэгдүгээр он, ардын хувьсгалт намын байдлын тухай хятадын эзэрхэг түрэмгий нараас манай монголыг өөрийн улсын нэгэн муж хэмээн үзсэний хариу захидал хуучны этгээд ба гишүүнээс хөөгдөгсдийн тухай зэрэг хувьсгал ялах үеийн буюу тухай үеийн сэдвүүдээс бүрдсэн энэхүү зохиолдоо зохиогч хуучны феодалын ёс суртахуун болон гадаадын эзэрхэг түрэмгийчүүдийн шунахай бодлого, ардын хувьсгалын ач тусыг ард түмэнд сурталчлах зорилгоор зохиожээ.

	Ш. Аюушийн бичсэн энэхүү зохиол нь уран сайхны шинэ дүр бүтээх талаар дутагдалтай зөвхөн ухуулан илтгэхээс хэтэрч чадаагүй юм.

	Энэхүү амьд сонинууд нь хурал цуглаан хийсний дараа гардаг байжээ. Энэ нь тухайн үеийн үзэгч олон түмнийг шинэ нийгмийн үзэл санаагаар хүмүүжүүлж хуучин нийгмийн хор уршгийг таниулахад чиглэгдэж байжээ.

	Ш. Аюуш шинэ монголын зохиолчид өсөн төрж бойжих түүний байгууллагыг бэхжүүлэх үйл хэрэгт оролцон, ард олныг урлагтай нөхөрлүүлэх, түүнийг ойлгуулж сургах талаар чармайн ажиллаж байв. 1934 оны 11-р сарын 24-нд монголын шинэ үеийн уран зохиолчдын хурал хийж энэхүү хурлаас зохиолч нарт анх удаа зохиолч мөн гэдгийг гэрчлэх батлах олгоход Ш. Аюуш энэ хуралд оролцон батлахаа авч байжээ.

	1934 онд Ардыг гэгээрүүлэх яамнаас эрхлэн манай хувьсгалын ялж дийлсэн түүхт явдал болон түүний удирдагч их жанжин Д. Сүхбаатарын үйл амьдралыг харуулсан жүжгийн зохиол бичих уралдаан зарлахад Ш. Аюуш «Монгол хүү» гэдэг жүжиг бичиж тэрхүү уралдаанд 3-р байр эзэлсэн байна.

	«Монгол хүү» гэдэг тэрхүү жүжгийн зохиол нь одоогоор олдоогүй байгаа юм. МАХН-аас үндэсний хэлбэртэй, хувьсгалт агуулгатай ший жүжгийн ажлыг хөгжүүлэх талаар авч явуулсан арга хэмжээг хэрэгжүүлэн биелүүлэх талаар Ш. Аюуш өөрийн мэдлэг боловсрол, хүч чадлаа дайчлан олон арван шинэ бүтээлүүдийг тухайн үедээ туурвисаар байв.

	Ш. Аюуш 1935 онд «Хатан Долгор, Харц Дамдин» гэдэг аялгуут жүжгээ бичиж найруулан тоглуулсан нь тэр үедээ үзэгч олон түмэнд үнэлэгджээ. 1935 оны 4-р сарын 23-ны ерөнхий сайдын 61 тоот тушаалд «Тус театрын саяхан тавьсан н. Аюушийн зохиож найруулан аялгуут жүжгийн гүйцэтгэлийг зориут жишээ болгон авч сайшааж» уул жүжгийн зохиолч, найруулагч оролцон тоглосон жүжигчид, хөгжимчид зэрэг бүх ажилтнуудыг үнэ бүхий зүйлээр шагнасан байна.

	Энэ аялгуут жүжигт монголын хар шар феодалууд дураар загнан харц ардууд болон ялангуяа эмэгтэйчүүдийг эд уурс мэт доромжлон дарлаж эх орныхоо эд баялгийг гадаадын шунахай булаан эзлэгчдэд дур зоргоороо худалдан, ганцхан биеийн эрх жаргалыг бодохоос ард түмний ашиг тусыг огт боддоггүй байсныг харуулсан байна.

	Энэхүү жүжигт харц ардууд дарлагч ангид дарлуулсангүй өөрсдийнхөө аз жаргал, эрх чөлөөний төлөө амь бие хайрлахгүй тэмцсээр ирснийг ард Дамдин түүний хувиршгүй хань Долгор нарын дүрээр харуулсан бөгөөд эд нар Богдын зарлигийг дагалгүй эсэргүүцсэн учир феодалуудад баривчлагдан явж байхдаа Долгор

	Эр эм болсон бид хоёрыг

	Эзэрхийлэн дарлах боловч та нар

	Эргэн тэмцэх ардын зоригийг мохоохгүй

	гэж эрс шударга хэлж байна.

	Зоригт ардаас

	Энгийн номхон ард биднийг эзэрхийлэн дарлаж

	Энэ мэтээр эзэрхэг ноёдыг эсэргүүцэн тэмцэж 

	Эрх чөлөөгөө авах нь бидний ардын үүрэг шүү

	 

	гэхэд феодалууд тэр самуун этгээдийг бариад ав гэж цагдаа нарт тушаахад тэд ардуудыг баривчлах гэхэд олон ястнаас бүрдсэн ардууд нэгэн санаа зорилгоор урагш давшихад феодалууд зориг мохож боль боль гэж байгаа нь олон үндэстэн ястан ардууд эв саналаа нэгтгэн хүчээ хамтран тэмцвэл дарлагч ангийг дийлэх юм гэдгийг харуулжээ.

	Зохиогч «Хатан Долгор, Харц Дамдин» гэдэг жүжигтээ уран сайхны амьд дүр бүтээх ангийн тэмцлийг тодорхой ялган харуулах талаар дутмаг хандаж, өнгөн талаас нь тоочих маягаар бичсэн тал бий. Монголын орчин үеийн уран зохиолын товч түүхэнд «Театр судлагч, найруулагч, зохиолч Ш. Аюуш уг жүжгийг үндэсний шинэ дуурь бүтээх эрмэлзлээр бичсэн байна. Зохиол нь бадагчилсан дуулалт жүжгүүдийн адил шүлгээр биш, ихэвчлэн үргэлжилсэн хэлбэрээр бичигдсэн бөгөөд хөгжим эгшиглэж дөрвөн аялгуугаар ээлжлэн гүйцэтгэдэг боловч сонгодог дуурийн хэлбэрийг бүтээж амжаагүй, харин тэр үеийн дуулал жүжгийн хэмжээнээ үлдсэн юм»4 гэж мөнхүү зохиолыг дүгнэсэн байдаг.

	МАХН-аас урлаг, утга зохиолыг хөгжүүлэх талаар байнгын анхаарал халамж тавин зохиолчдын хийсэн ажлыг нь дүгнэж, ирээдүйн зорилтыг зааж өгдөг байсан нь 1934 онд МАХН-ын IX их хурлын илтгэлд «Манай театр бол өнгөрсөн жилд Москва хотноо болсон олон улсын хувьсгалт театруудын уралдаанд оролцож ажил нь хангалттайгаар тэмдэглэгдэн иржээ. Мөн театрын хамт жүжгийн зохиолч Ядамсүрэн, Буяннэмэх, Аюуш зэргийн хэдэн хүмүүс 15 орчим тооны жүжгийн зохиолуудыг бичжээ»5 гэж тэмдэглэснээр тодорхойлогдож байгаа юм.

	Ш. Аюуш 1934 онд «Говийн хүүхэн Гүндэгмаа» хэмээх жүжгээ хэвлүүлсэн бөгөөд үүндээ феодалууд эрх чадлаараа далайлган сүрдүүлж эмэгтэйчүүд болон харц ардыг дарлаж байсныг тус оронд ардын хувьсгал ялснаар түүнийг үүрт устгасан юм. Дарлагдсан эмэгтэйчүүдийн төлөөлөгч Гүндэгмаа эрх чөлөөгөө олж эрдэм ном суралцан байгааг харуулснаараа «Хатан Долгор, Харц Дамдин» жүжгийн Долгорын хувь заяанаас өөр байна. Залуу тайж Соронзонгомбо эрх тушаалаар далайлган Гүндэгмаагийн нөхөр Жавхлантыг хугацаагүй цэргийн албанд хөөж явуулаад Гүндэгмааг эхнэр болгон авч байхад ядуу лам Чагнаа Гүндэгмаад туслан оргуулаад Чагнаа өөрөө мэргэн хүн хэмээн худал хэлж Соронзонгомбынхныг төөрөлдүүлэх бөгөөд Гүндэгмаа эзгүй хээр чононд баригдах шахаж байхад гөрөөчин Сүндэв өөрийн охины нэгэн адил зовлонд баригдсан амьтан байна хэмээн өрөвдөн түүнд тусалж байна.

	Ингээд Гүндэгмаа нөхөртэйгөө уулзаж байна. Энэ жүжигт дэвшүүлэн тавьсан нэгэн шинэ дүр бол ядуу лам нар бараг эмэгтэйчүүдтэй нэгэн адил дарлагдсан ядуу ардууд байгаа юм гэдгийг бадарчин Чагнаагийн дүрээр харуулсан.

	БНМАУ-ын түүхэнд «Гучаад оны монголын жүжгийн зохиолд уран бүтээлийн реалист арга батжин бэхжив» гэж тодорхойлсон нь Ш. Аюушийн сүүлийн үеийн уран бүтээлүүдэд зарим талаараа хамаарагдах юм.

	«Говийн хүүхэн Гүндэгмаа» жүжгийн сэдэв нь хувьсгалын эхэн үеийн үйл явдлыг хамарч байгаагаараа урьдах сэдвүүдээс нэлээд өвөрмөц юм. 1930-аад оны үед жүжгийн нэлээд хэдэн зохиол бичсэн Ш. Аюуш нь ийнхүү бүтээлдээ өсөн хөгжиж ялангуяа театрын урлагийг хөгжүүлэх талаар гаргасан ажлын бүтээл багагүй байснаас түүнийг үнэлэн 1935 оны 2-р сарын 25-нд Ардын бага хурлын тэргүүлэгчид, ардын сайд нарын зөвлөлийн гишүүдийн хамтарсан хурлын тогтоолд «ардын цэнгэлдэх улсын төв театрын уран сайхны найруулагч нөхөр Аюуш болбоос тус улсын ардын үндэсний уран сайхны ажилд он удтал идэвхтэйгээр чармайн зүтгэж зохиол найруулгын талаар тус улсад онц ихээхэн ашиг тус бүхий ажлыг бүтээсээр ирсэн»6 гэж тэмдэглээд улсын гавьяат алдарт уран зохиолч цол олгосон байна. 1935 оны 10-р сараас эхлэн намын үнэн, үндэсний эрх сонинуудад уран зохиолын тогтмол буланг бий болгон түүнд зохиолчдыг хуваарилан уран зохиол бичүүлж байсан бөгөөд зохиолч Ш. Аюуш намын үнэн сонинд зохиол бичиж байхаар хуваарилагдсан байна.

	Ингэж Ш. Аюуш нь үнэн сонинд уран зохиолчдын амьдралд шинээр буй болж байгаа үйл явдлын тухай сурвалжлан бичих зарим залуу зохиолчдод зөвлөгөө өгөх, уран бүтээлээсээ хэвлүүлэх ажил хийж байжээ.

	Ш. Аюушийн нэг томоохон бүтээл гэвэл 1937 онд хэвлүүлсэн «Яг 18» гэдэг жүжиг бөгөөд энэ нь бичигдсэн бусад зохиолоо бодвол уран дүрийг нэлээд тодорхой бүтээсэн, тухайн үеийнхээ амьдралтай нягт холбоотой ангийн тэмцлийг харуулсан хамгийн чухал сэдэв байсан юм. Үүндээ сүм хийдийн газар том лам нарын шавь нэрээр тэдний зарц болон сэтгэлийн зовлонг эдлэн харийн хэлний ном ямар ч утга учрыг мэдэхгүй үсэгчлэн цээжилж суусан ядуу лам нар ардын засгийн ач гавьяагаар тэдний үзэл санаанд хувьсгалт өөрчлөлт гарч байгааг үзүүлсэн юм. Монголын орчин үеийн уран зохиолын товч түүхэнд «Яг 18» гэдэг жүжгийг «хуучин шинэ хоёр нийгмийн хувьсгалын үзэл санааны, шашны сүсэг бишрэлийн, хүний дөмөг чанар ба араатан шинжийн хоорондын зөрчлийг харуулсан»7 гэж дүгнэсэн байна. 

	Шинэ нийгмийн шинэ амьдрал эхэлсэн үед хүрээ хийдэд багш шавийн барилдлага нь зөвхөн хэлбэрийн төдий болсон үед захиргаандаа шавь нараа сүрээр айлган барьж байх гэсэн Санзай гавжийн арга, уран аргаар тэднийг хууран мэхлэх гэсэн Шижээ маарамбын арга аль аль нь бүтэлгүй болж тэдний хэтийн зорилго нуран унаж тэдний нөлөө хоногоос хоногт шавь ядуу лам нарын дотор буурч байгааг харуулна. Жүжгийн гол баатрын нэг залуу лам Ойдовыг багш лам нь төлгөндөө үзэж «Чи хэрэв хар болж цэрэгт явах юм бол заавал үхнэ» гэсэн үг, Гаваасүрэнгийн «Чи хар болох юу. Үүнээс хойш би чамтай хэрхэвч нөхөрлөж чадахгүй» гэсэн эсэхийг шийдвэрлэж чадахгүй байх ахул лам хэвээрээ үлдэхгүй түүнийг салаа замын уулзварт очоод яахаа ч мэдэхгүй гайхширсан хүнд байдалд оруулсан боловч тэр, болж байгаа бүх үйл явдлаас дүгнэлт хийж өөрөө замаа зөв сонгон олж цэрэгт явж бичиг эрдэмд суралцан, олон аавын хүүг сурган хүмүүжүүлэх цэргийн дарга болж байна. Энэ нь залуу лам Ойдов, шашны ном үзэхийн зэрэгцээгээр үндэсний хэл бичигт суралцаж байсны нөгөө талаар залуучуудын эвлэлийн гишүүн Гаваасүрэн болон тэдний байгууллагаас зохион явуулж байгаа ажил хүчтэй нөлөөлж түүнийг энэхүү шинэ замд оруулсан байна. Хувьсгал, хуучин нийгмээс хүлээн авсан иргэдийнхээ үйл хэргийг дараа нь үзэл санааг хувьсган шинэчилж хүмүүжүүлж байгааг энэхүү жүжиг үзүүлснээрээ онцлог юм.

	Үүнээс гадна Ш. Аюуш «Хэний буруу вэ?», «Баруун зүүний нугалаа», «Гурван давхар талхигдал», «33 жил болсон нь» зэрэг жүжгүүдийг бичсэн авч энэ нь одоогоор олдохгүй байна.

	Ш. Аюушийн бичсэн «Хатан Долгор, Харц Дамдин», «Говийн хүүхэн Гүндэгмаа», «Яг 18» гэдэг жүжгийн дотор гарч байгаа дүрийг авч үзвэл тус тусдаа өвөрмөц шинж чанартай, өөр өөр дүрүүд юм. Долгор ноёны хатан болгосон Богдын зарлигийг зөрчин өөрийн эрх чөлөөний төлөө тэмцэж яваад цаазаар авхуулж байхад

	Гүндэгмаа ноёныхоос оргон явсаар ардын засагтай золгон эрх чөлөөгөө олж эрдэм номд суралцан боловсорч байна. Монголын хувьсгалт залуучуудын эвлэлийн гишүүн Гаваасүрэн шарын шашны эсрэг идэвхтэй тэмцэж байгаагаар энэ гурван эмэгтэйн дүр өөр өөр бөгөөд ардын засаг эмэгтэйчүүдийг хэрхэн хүмүүжүүлж боловсруулан буйг харуулжээ.

	Түүнчлэн бадарчин Чагнаа ядарсан хүнд тусалж байхад гавж ламын шавь Ойдов шууд сүм хийдийг орхин явж цэрэгт орж шинэ соёлоор хүмүүжиж байна. Эдгээр хүмүүс бол хувьсгалт засгийн энэрэнгүй бодлогын ачаар эрдэм номд суралцан, эх орноо өөрчлөн хөгжүүлэхээр өдрөөс өдөрт өсөн хөгжиж байгаа хүмүүс юм, 

	Тэр үед Ш. Аюуштай хамт ажиллаж байсан Д. Ичинхорлоо, Шаравдоо гуай нар Ш. Аюуш бол цовоо, эелдэг даруу зантай, хүнтэй нөхөрсөг харьцаатай, шударга, олон түмэндээ нэр хүндтэй хүн байсан бөгөөд урлагийг хөгжүүлэх үйл хэрэгт багагүй хувь нэмэр оруулсан хүн юм. Түүнчлэн хувьсгалт урлаг гэдэг юу болохыг олон түмэнд ойлгуулахыг уйгагүй оролддог, хөгжим их сонирхдог ноотны анхны мэдэгдэхүүнтэй, зарим нэг ая зохиодог хүн байсан. 1920-иод оны сүүлч 1930-аад оны эхний үед нийслэл Улаанбаатар хотод майдар гаргахад тэнд жүжигчид очиж, түүнтэй зэрэгцүүлэн уран сайхан явуулдаг байсан бөгөөд тэнд Ш. Аюуш өөрийн биеэр жүжигчдийг удирдан очиж зааварлан уран сайхны ажлыг явуулдаг байлаа. Ингэж сайн зохион байгуулалттай уран сайхан явуулдаг байснаас ардууд майдарыг орхиж уран сайхны зүг цуглардаг байв.

	Үүнээс гадна биеийн тамирыг сонирхон түүгээр байнга хичээллэж залуучуудыг түүнд сургахыг чармайдаг байсан гэж дурсан ярив. Ш. Аюуш жүжгийн зохиол бичихийн зэрэгцээгээр нэлээд шүлгүүд бичсэн байна. Үүнд: «Өвгөн феодалын үг» (1935 он) «Та уншсан уу, бичсэн үү» (1935 он), «Монгол орны дотор» гэдэг аялгуу хөдөлгөөнт шүлэг (1935 он), «Амьд сонин зохиолоос товчилсон шүлэг» (1935 он), «Нөхөр та» (1935 он) «Төв нийслэл дээр толины туяа (1936 он), «Ардын цэргийн анхны наадам дээр алдарт жанжин Сүхбаатар» (1936 он), «Халх монголын туг» (1937 он) «Манай театр» зэрэг шүлгүүдийг зохиож хуучин феодалын нийгмийн ёс суртахууныг шүүмжлэн хэвлэл уран сайхны ач холбогдлыг тайлбарласан байна. Ш. Аюуш «Өвгөн феодалын үг» гэдэг шүлэгтээ

	 

	Эртнээс нааш эзэн болж төрөөд

	Элбэг буянтайгаар жаргаж

	Ард олныг захирч алт мөнгийг авч

	Алд биеийг зарж амар тайвнаар сууж байлаа

	 

	хэмээн феодалын ангийн шинж төрхийг тодорхойлоод тэд хувьсгалаар алдсан эрх ямбаа эргүүлэн авахыг бодож хувьсгалын эсэргүү элдэв хэргийг нууцаар үйлдэвч тэр нь илрэн хувьсгалт төрийн хуульд дарагдахад тэд урьдын бодсон бодлоо орхиё гэж бодоод гэртээ ирэнгүүт:

	Анхны зорьсон хэргээ

	Ахиж хэрхэн гүйцэтгэх билээ гэж хэлэхэд

	Үхэхээ мэдэхгүй үйлээ хүлээсэн

	Өмхөрсөн толгой чи

	Өршөөл тохиолдож

	Өнөөдөр арайхийж гараад

	Ахиж анхны хэргийг

	Санаж бодохыг чинь үзвээс

	Алагдахаас нааш амаа хамхиж

	Чадахгүй толгой байна даа гэж 

	Авгайдаа загнуулав гэжээ.

	Энд феодалын дарлагч анги хэдийгээр үеэ өнгөрөөсөн боловч ер зүгээр бууж өгөхгүй гэдгийг харуулж байна. Тэд Япон, Банчин тийн хойноос санаархан 

	Хий судлын өвчтэй болоод

	Хэзээ үхэхээ мэдэхгүй

	Хэсүүчлэн тэнэж явна

	 

	гэж феодалын нийгмийн ёс суртахуун зан заншил өдрөөс өдөрт сөнөх тавилангаараа сөнөж байгааг нэгэн феодалын бодол үйл явдлаар төлөөлүүлэн харуулжээ. «Та уншсан уу, бичсэн үү?» гэдэг шүлэгтээ, 

	Хэвлэл бол

	Соёлыг хөгжүүлэгч зэвсэг

	Сонорт хүртээх хонх

	Үзэгдээгүйг илрүүлж чадагч толь

	Үнэн бодитойг түгээгч сан

	 

	гэж хэвлэлийн ач холбогдлыг үнэлэн хэвлэлд хүн бүхэн гар бие оролцон хөгжүүлж

	 

	Сонин сэтгүүл уншиж боловсрогтун Сонирхолтой зүйл бичигтүн! гэж уриалсан байна.

	Улаан тугийн алтан догийн туяа

	Тасганы овооны баруун этгээдэд тусахад

	Угтаж хүлээсэн түмэн ардын нүдэнд

	Умард зүгээс шинэ наран мандах мэт

	Ухарч зугтсан цагаан гэмингийн этгээдэд

	Уул нурж газар хөдлөх мэт болно

	 

	гэж «Төв нийслэл дээр толины туяа» шүлэгтээ бичжээ.

	«Манай театр» гэдэг шүлэгтээ:

	Манай театрын зорилго бол 

	Малчин ардыг хамгаална. 

	Маркс Лениний сургаалыг

	Магад үнэнээр биелүүлнэ.

	 

	гэж бичсэн байдаг.

	Ш.. Аюушийн 1935-1936 онуудад бичсэн шүлэг нь цөм ухуулга суртал нэвтрүүлэгт чиглэгдсэн юм. Эдгээр шүлэг ур чадлын хувьд зохих хэмжээнд хүрч чадаагүй өнгөн талаас тоочсон учир дутагдалтай тал бий.

	Ийнхүү жүжгийн зохиол, шүлэг өгүүлэл тэмдэглэл бичихийн зэрэгцээгээр тэр үед театрт тавигдаж байсан олон жүжгийг найруулан тавьж «Монголын театрын тухай урлаг утга зохиолын тухай гучаад ондоо хамгийн дорвитой юм хийсэн»8 Ш. Аюуш театр судлалын талаар «Ардын үндэсний хувьсгалын театрын уран сайхны түүхээс товчилсон дэвтэр» (1936 он) «Театрын уран сайхан» (1936 он) гэдэг хоёр зохиолоо бичиж тусгай ном болгон хэвлүүлсэн байна.

	Ш. Аюуш «Ардын үндэсний хувьсгалын театрын уран сайхны түүхээс товчилсон дэвтэр» гэдэг товхимлыг зохиож уран сайхны түүхийг анх удаа бичсэн юм. Ш. Аюуш энэхүү зохиолдоо хувьсгалаас өмнөх үеийн монгол үндэсний уран сайхан ялангуяа манай оронд өргөн дэлгэр ноёрхож байсан буддын ба хятадын уран сайхны дарлагч анги, колоничлогч гүрний эрх ашгийг хамгаалсан харгис шинж чанарыг тодорхойлсон монголын үндэсний уран сайхны хөгжлийг таван үе шат болгон ангилан ялгаварлаж тус бүрийн онцлог түүний хөгжлийг тайлбарлажээ. Түүнчлэн манай урлаг МАХН-ын удирдлагаар өөрийн хөгжлийн явцад буддын шашны урлаг, хятадын эзэрхэг түрэмгийчүүдийн эрх ашгийг хамгаалсан харгис урлагтай ширүүн тэмцлийг явуулан түүнийг ялан дийлж зайлуулаад түүний байр суурийг эзлэн ард түмнийг хувьсгалт шинэ үзэл санаагаар хүмүүжүүлэхэд чухал хувь нэмэр оруулсныг тодорхойлон өгсөн.

	Тэгвэл «Театрын уран сайхан» гэдэг зохиолоо дотор нь театрын уран сайхан, гадаад олон улсуудын театрын уран сайхан, холбоот улсын театрын уран сайхан, кино, цирк, үдэшлэг, амьд сонин, карнавал, кукол, клуб, улаан булан, улаан гэр, буддын шашны театрын уран сайхан, хятадын театрын уран сайхны тухай тус бүрд нь ангилан тэдгээрийн хоорондын ялгаа зорилго гүйцэтгэх үүргийг тайлбарлан манай театр клубүүдэд «Аливаа ший жүжиг тавихдаа эрхбиш урьдаас бэлтгэлтэй түүний утга учир найруулгыг өөрийн ангийн соёлын хүрээнд багтаан гүйцэтгэх»9 нь чухал бөгөөд ийнхүү нарийн зохион байгуулалттай чадамгай, үнэхээр олон түмний сэтгэл санааг өөрийн зүгт татах чадалтай баймааж тэрхүү дарлагч ангийн урлагийг зайлуулан түүний байр суурийг эзлэх ёстой гэдгийг дэвшүүлэн тавьсан байна.

	Ш. Аюушийн зохиосон энэхүү хоёр номын тухайн үед гүйцэтгэсэн үүрэг ач холбогдлын тухай монголын орчин үеийн уран зохиолын товч түүх «уран зохиолын бусад төрлийг бодоход жүжгийн зохиолын өв уламжлал бага, байгаа тэр нь шинэ үеийн жүжгийн зохиолын хөгжилд тод нөлөөлөх чадлаар сул байсан тэр үед нөгөө талаас хувьсгалын утгатай жүжгийн зохиолыг бүтээх, театрын урлагийг олон түмнийг гэгээрүүлэн соёлжуулахад ашиглах их зорилтыг намаас дэвшүүлсэн явдалд чухал үүрэг гүйцэтгэсэн юм»10 гэж үнэлсэн байна.

	Ш. Аюуш нь уран бүтээлээ ийнхүү ард түмний амьдрал дундаас сэдэвлэн бичиж нийт ард түмнийг хувьсгалт үзэл санаа, шинэ ёс суртахуунаар хүмүүжүүлэх, хувьсгалт утга зохиол урлагийг намын үзэл суртлын чухал зэвсэг болгоход тэр үеийнхээ сэхээтэн нөхдийн хамт тэдний тусламж дэмжлэгтэй хамтран зүтгэсээр иржээ.

	Ш. Аюуш уран бүтээлдээ аливаа мөлжлөг хуучин нийгмийн хоцрогдол түмний ёс суртахууны эсрэг тууштай тэмцэгч хөдөлмөрчин ард түмний дүрийг тусган шинэ ёс суртахуун, хувьсгалт үзэл санааг дэвшүүлэн тавьж, амьдралын үнэн бодит үйл явдлыг уран сайхны аргаар ард түмэнд ойлгуулах зорилт тавин ажиллаж байснаараа монголын шинэ үеийн утга зохиол бүрэлдэн тогтох үйлст зохих хувь нэмрээ оруулж зохиолч жүжигчдийн уран чадварыг дээшлүүлэхэд ихээхэн чармайлт гаргасан хүн юм.

	Ш. Аюуш нь бусад зохиолчдын хамт хувьсгалт уран зохиолыг хөгжүүлэхээр зүтгэн байх хугацаандаа уран сайхны дүрийг бүтээх шинэ эрэл хайгуул, шинэ туршилт сорилт хийхдээ алдаж осолдсон зүйлүүд байгааг хэлэх хэрэгтэй.

	Ш. Аюушийн зохиолыг бүхэлд нь аваад үзэхэд зарим жүжгийн зохиолууддаа хэлбэрдэх, хуулбарлах хандлагатай байснаас болж тодорхой биш бүдүүвч дүрүүдийг бүтээж заримдаа хувьсгалт үзэл санааг бүрхэгдүүлэн улмаар тавьсан зорилгодоо хүрч чадаагүй тал байгаа юм.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр «үзэл суртлын ажлын одоогийн зорилтын тухай» илтгэлдээ Намын Төв Хорооны нарийн бичгийн дарга Б. Лхамсүрэнгээс «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бөл тэдний зохиолыг үзэл санаа урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий»11 гэж хэлснийг энэ номтой танилцсан уншигч нар анхаарах ёстой.

	Ш. Аюуш улс төр уран сайхны зөвлөлийн дарга байхдаа 1936 онд санаачлан М. Горькийд захидал бичих ажлыг зохион байгуулсан бөгөөд энэ нь Монгол— Зөвлөлтийн зохиолчдын харилцаа холбоог бэхжүүлэх зөвлөлтийн утга зохиолоос суралцах явдалд шинэ тутам өсөж байсан зохиолчдод чухал хувь нэмэр болсон юм.

	Ш. Аюуш 1936 онд ардыг гэгээрүүлэх яамны дэд сайд, 1937 оны 12-р сараас цэргийн клубийн даргаар тус тус томилогдон ажиллаж байсан.

	Ш. Аюуш зохиол бичихийн зэрэгцээгээр орос хэлнээс орчуулга хийж зөвлөлтийн мэргэжилтнүүдээс байнга сурч байсан бөгөөд энэ нь түүний уран бүтээлийнх нь чанар чансаа сайжрахад зохих ёсоор нөлөөлсөн байна. Ш. Аюушийн уран бүтээлийн эмхэтгэл үүнээс өмнө гарч байгаагүй бөгөөд түүний зарим гар бичмэл эхүүд одоогоор олдохгүй байгаа юм.

	Энэ эмхэтгэлд түүний сонин сэтгүүлд бичсэн зүйлс болон биеэ даалгаж тусгай ном болгон хэвлүүлсэн зохиолууд урлаг судлалд холбогдох зарим өгүүллүүд голчлон орж байгаа юм.

	Ш. Аюушийн зохиолыг уншиж судлахдаа түүнд шүүмжлэлтэй хандах нь чухал юм.

	Ш. Аюушийн зохиолыг эмхэтгэн хэвлэж байгаагийн зорилго бол монголын орчин үеийн социалист реализмын утга зохиол, урлаг үүсэн хөгжиж ирэхдээ ямар янзын бэрхшээлтэй замыг туулж ирсэн түүхийг судалж түүнд үнэн зөв дүгнэлт өгч шинжлэн судлахад зориулагдсан юм.

	Г. ДҮЙНХЭРЖАВ


НЭГДҮГЭЭР БҮЛЭГ

	 

	Хот газрын нэгэн шавхайтай явцуу гудамжны өнцөгт буй бяцхан дэлгүүрийн өчүүхэн халхавчийн тус, пад харанхуй шөнийн цаг үлэмжхэн бороо орж умард зүгээс сөрчлөхүйеэ тод бус ламын гэр орчим салхинаа бүжиглэнэ. Бороотой шөнө тунгалгаар гэрлийн хүрээнээ Ойдов, Самбай нар бяцхан халхавчнаа ширүүн борооноос биесийг хамгаалан хоргодож дэлгүүрийн дөрвөлжин цонхыг хааяа дэлдэж папирос авахыг мөрөөднө.

	 

	САМБАЙ — Ай хужаа папирос авъя.

	(Хариугүй.)

	ОЙДОВ — Шавдан гүйгээд байвал дээр биш үү.

	САМБАЙ — Тэгж шолбойсноос эндээ дээр биш үү

	ОЙДОВ — Энд хаа

	САМБАЙ — Гээд маргааш өглөө багшийн гарт үрэгдэнэ шүү дээ

	ОЙДОВ — Багшид үрэгдэхээс наана бороонд үрэгдвэл яана

	САМБАЙ — Харин ээ хө ийм айхавтар ёроолгүй хувин шиг тэнгэр байдаг аа даа. Хүүе илжиг ээ! Чи нэг папирос өгнө үү? үгүй юу?

	ОЙДОВ— Тамхиар яах юм. Бушуухан нэг тийш шийдье. Ингэж байтал эргүүлийн цагдаа ирвэл үхнэ шүү.

	САМБАЙ — Гайгүй л биз дээ.

	(Бадамжав, Гаваасүрэн нар ший тархмагц ширүүн борооноо тохиолдож савхин шаахай, шинэхэн дурдан тэрлэг, эсгий малгайгаа шалбааг уснаас хамгаалж сайх бяцхан дэлгүүрийн өчүүхэн саравчийн зүг довтлон ирж сүүдэр дундах Самбай нарыг үзэж ихэд сандарч айсаар очно. Самбай, Ойдов нар эргүүлийн цагдаа ирэв хэмээн орох газрыг олж ядан ихэд сандарч харилцан бие биеэс эмээлцэх нь маш инээдэмтэй.)

	ГАВААСҮРЭН — Та нар ямар хүмүүс вэ?

	САМБАЙ — Бид зүгээр борооноос айж, 

	ОЙДОВ— Бид лам нар байна. Шийн дээрээс.

	ОЙДОВ — Гаваасүрэн та намайг танихгүй байна уу? Та бид хоёр нэг нутгийн улс шүү дээ.

	ГАВААСҮРЭН — Аа! Цэвээн гуайн Ойдов уу? За сайн уу? Та ч лам хэвээрээ л байгаа юм уу? Хөдөө нутгаас ирээд удаж байна уу?

	ОЙДОВ— Тэгээд л байж байна даа. Нутгаасаа ирээд нэлээд удаж байна.

	БАДАМЖАВ — Харин таарч дээ. Эд бас биднээс

	ГАВААСҮРЭН — Одоо хэрхэн харих вэ? Бадамжавтай дэргэдэх шавхайг хэрхэн гарах вэ? Одоо бүрий болсон байгаа?

	ГАВААСҮРЭН — Та нар шийн дээрээс яваа юм уу?

	ОЙДОВ — Тийм. Энэ бороо өнгөрөхийг хүлээнэ.

	САМБАЙ — Ай! Хужаа! Папирос авъя. Ядахдаа тамхи байхгүй.

	ГАВААСҮРЭН — Та нар хаа суудаг юм бэ? (Тамхи татна уу хэмээн авч өгнө.)

	ОЙДОВ — Гандан дээр амдова нарын аймагт тамхи татдаггүй

	САМБАЙ — Аль вэ? Би татъя

	БАДАМЖАВ — Энэ орой болсон хойно хэрхэн гандан хүрнэ дээ.

	САМБАЙ — Харин хэцүү л байна даа. Орой болох ч яах вэ. Бороо асгах нь хэцүү.

	ГАВААСҮРЭН — Бадамжав аа! Чи хүнийг хэлнэ. Өөрсдөө хэрхэн харих гэж санана. Үгүй ядахдаа яасан харанхуй юм бэ?

	САМБАЙ — Та нарын гэр хаана вэ? Бас ший үзсэн үү?

	БАДАМЖАВ — Гэр ч энүүхэнд л дээ. Зүгээр энэ бороо шавхай нь даанч хэцүү байна.

	ГАВААСҮРЭН — Энэ шөнийн ший ямар байна. Сонин байна уу?

	ОЙДОВ — Үгүй, их сонин юм байна шүү. Үзээд баймаар юм.

	САМБАЙ — Энэ ер нь үзээгүй юм. Би энэ шөнө дагуулж үзүүлсэн юм.

	ГАВААСҮРЭН — Ердөө үзээгүй юм гэж үү. Яасан юм ший үзэхгүй. Хаагуур явдаг юм та чинь

	ОЙДОВ — Хаагуур явах вэ. Гэртээ байхгүй юу.

	ГАВААСҮРЭН — Ийм залуу хүн гадагшаа гарахгүй тэсээд гэртээ л суугаад байна гэж үү?

	ОЙДОВ — Ямар хэрэгтэй дэмий тэнэж явах вэ дээ.

	БАДАМЖАВ — Энэ бага онгойсон байхын завсар харихыг бодъё.

	САМБАЙ — Бид ч дөхөхийг бодъё. Та нар аль зүг явах вэ.

	ГАВААСҮРЭН — Үүний хашаа ч тэр өнцгийн дэргэд

	САМБАЙ— Бид ч зам нийлэх юм байна. Бага боловч хамт дөхөж авъя. (Хашаа түшиж шавхай тойрч явсаар цаад харанхуй гудамжнаа хүрч)

	БАДАМЖАВ — Үүнийг хэрхэн гарах вэ? Их гүнзгий шавхай ус тогтжээ.

	САМБАЙ — Аль! Би үүрээд гаргаад өгье. Яадаг юм бэ?

	БАДАМЖАВ — Нар инээлдэж хэрхэн үүрүүлэх вэ?

	САМБАЙ— Аль Ойдов би муу гуталтай тул чамайг үүрээд гаргая (хэмээн Ойдовыг гаргана. Бадамжав нар инээлдэж зогсоно.)

	САМБАЙ — За та хоёр гарч чадах уу?

	ГАВААСҮРЭН — Бид ийм шаахайтай хүмүүс хэрхэн гарах вэ.

	САМБАЙ — За яршиг би нэг нэгээр чинь үүрээд гаргая (Бадамжав нар инээлдэж)

	ГАВААСҮРЭН — За чамайг урдаар үүрээд гаргасугай.

	САМБАЙ — За (хэмээн Бадамжавыг үүрч гаргах гэтэл эргүүлийн цагдаа ирж)

	— Та нар юун хүмүүс энэ шөнө гудамжнаа үймэлдэж байгаа юм бэ. (Самбай нар их айж хүүхнүүдийн ард дуугүй зогсоно.)

	ГАВААСҮРЭН— Бид ший үзээд шавхайд боогдоод арай ядан гарч байна.

	За орой болсон хойно гудамжнаа битгий дуу шуугиан бологтун. Даруй явсугай.

	(Самбай, Ойдов нар Бадамжавыг дагаж хаалганы гадна очиж)

	ГАВААСҮРЭН — Үгүй та хоёр цагдаагийн хойноос ширтэж яах гэж буй, хэрхэх гэж буй.

	САМБАЙ — Үгүй бид одоо хэрхэх вэ ядахдаа энэ их бороо, бас харанхуй

	ГАВААСҮРЭН — Бадамжавын зүг дотночлон өвгөөн! Яах вэ? Энэ хоёрыг гэртээ оруулах уу?

	БАДАМЖАВ — Энэ бохир балиар юмыг оруулж яах юм

	ГАВААСҮРЭН — Эдний лам ба хүний хэлэхээс айх явдалгүй. Харин бид гишүүн хүмүүс эднийг борооноос тусалж гэртээ оруулж бас хэдэн тустай үг ярилцаж байгаад явуулбаас сайн бус уу. Цаадах нь манай нутгийн хүн байгаа юм. Энэ бид хоёр аль хар бага наснаас хамт өссөн юм. Энэ ч тэгээд их ухаантай сэргэлэн хүүхэд байгаа юм шүү.

	БАДАМЖАВ — За яршиг хар борооноор бас их бодлого гаргах гэж үү.

	ГАВААСҮРЭН — Цаадхыгаа харав уу? Цагдаагийн хойноос бүр ухаан мэдрэлгүй болжээ. Үгүй ер нь цэвэрхэн хүн байна шүү. Бадамжав аа!

	— Чи сонирхож үзээд оруулах гэж байгаа юм уу (хэмээн инээлдэнэ.) Тэгвэл оруулъя даа. 

	Гаваасүрэн нар инээлдэж— Юу боловч эрхмүүд бороо өнгөртөл манайд морилж ор л доо.

	САМБАЙ — За орох уу? Биднийг бүсгүйчүүд уриад байна Ойдов оо!

	САМБАЙ — Ангайх юу байх вэ. Аманд чинь бороо орно шүү. Чи бид хоёрыг эмэгтэйчүүд урьж байна шүү дээ.

	ГАВААСҮРЭН — Та орохгүй юу?

	ОЙДОВ — За оръё доо (хэмээн Самбай, Бадамжавыг үүрэн, Ойдов Гаваасүрэнг үүрэн гарна).

	 

	
ХОЁРДУГААР БҮЛЭГ

	 

	Хот газрын дунд зэргийн үзэсгэлэнтэй байшин, дотоод байдал нь ариун цэвэр бөгөөд европ янзын байгуулалт бүхий хоёр тасалгааны дотор эгшигт хайрцаг, шанз толь, цаг, зураг зэргийн гоёмсгийн зүйлүүдийг зохистойгоор засжээ. Гаваасүрэн нар орж цахилгаан гэрэл ноцоож зочдыг хүндлэн суулгаж, цаад тасалгаанаас цай идээ зэргийг авч Ойдов. Самбай нарт өгнө.

	 

	САМБАЙ — Та хоёр чинь хоёул суудаг юм уу? 

	ГАВААСҮРЭН— (Инээмсэглэн) Тийм!

	БАДАМЖАВ — Чи шинэ пянз олж авсан уу? 

	ГАВААСҮРЭН — Ганц хоёрыг олж авсан 

	САМБАЙ — Та нарт Башияхүү (Бишияхүү) гэдэг пянз буй юу? (инээлдэнэ).

	ГАВААСҮРЭН — Ямар пянз байдаг юм бэ?

	САМБАЙ — Яах вэ дээ! Өнөө буурал саарал илжиг буруу тийш нь чангаана. Бурхан ширээтийн Довчин унаад зөв тийш нь чангаана. Яадаг билээ гэж ирээд л дуулдаг үгүй юу хэмээн номхон аялгуутай өгүүлнэ. (бүгдээр инээлдэнэ).

	ОЙДОВ — Чи ер нь ямар янзын сонин лам бэ? Элдэв авир зан гаргаад л

	ГАВААСҮРЭН — Бий бий, чи тэр пянзанд дуртай юм уу?

	САМБАЙ — Дуртай ч юу байх вэ дээ. Зүгээр их марзан шүү. Гаваасүрэн цаад тасалгаанаа орно.

	БАДАМЖАВ — Та хоёр яаж харина даа

	ОЙДОВ — Харин яадаг билээ. Ядахдаа энэ бороог

	САМБАЙ — Бид хоёр ч бас та хоёрыг

	(Гаваасүрэн цаад тасалгаанаас)— Бадамжав аа! Хоол халаах уу?

	БАДАМЖАВ — Юу гэнэ ээ хэмээн дотогш орно.

	САМБАЙ — Ийнхүү Ойдов оо, яах вэ? явах уу? Хонох уу?

	ОЙДОВ — Хонох гэж чи бид хоёрын дураар болох юм уу?

	САМБАЙ — Яадаг юм. Орой болж. Хоноод явъя гэхгүй юу. Ямар зүгээр юм хэлж байгаа биш

	ОЙДОВ — Ээ мэдэхгүй

	САМБАЙ — Үгүй энэ хоёртой өөр хүн байдаг үгүй юм болов уу

	ОЙДОВ — Чи яах нь вэ? (инээлдэнэ)

	САМБАЙ — Тэр их нь зүгээр зантай хүүхэн байна шүү

	ОЙДОВ — Чамд тэр нь зүгээр байх (инээнэ)

	САМБАЙ — Үүнийг дуугаргах уу (хэмээн эгшигт хайрцгийн зүг заана.)

	ОЙДОВ — Чи ямар марзан лам бэ? Яаж болдог юм Цаад тасалгаанаа (Бадамжавын дуун)— Хүүе та босох үгүй юу. Цаана чинь айлчин ирээд байна. Хариу нойрмог хүний яраглах дуу сонсогдоно. (Гаваасүрэнгийн дуу)— Өнөр нь бос л доо. Цай уухгүй юу? Хариу мөн адил (Үүнийг Ойдов Самбай нар сонсож ихэд сандарч гарахыг завдана. Энэ үед Бадамжав Гаваасүрэн нар орж ирнэ.)

	БАДАМЖАВ — За та нар юунд босоод байгаа юм бэ. Аа энэ тасалгаанд барс архирч байна гэж бодоогүй буй за. Биш шүү. Энүүхэнд ах унтаж байгаа юм (хэмээн инээлдэнэ.) Энэ барс сүүлгүй барс бөгөөд дээр нь гарсан ч хаздаггүй барс байгаа юм (хэмээн инээлдэнэ.)

	(Гаваасүрэн нар хоёулаа цай өгч зочилно.)

	САМБАЙ — Энэ чинь юу вэ? Та нар сайхан сүүтэй манз авч уудаг уу?

	ОЙДОВ — Чи ямар илүү үгтэй лам бэ (инээлдэнэ).

	ГАВААСҮРЭН — Та хоёр аль аймаг, Хаа суудаг вэ?

	ОЙДОВ — Гандан дээр амдова нарын аймагт

	БАДАМЖАВ — Та хоёр ямар ажил хийдэг вэ?

	САМБАЙ — Ямар ажил хийх вэ? Хурал номд хураад л яах вэ дээ, тэгээд

	ГАВААСҮРЭН — Та хоёр энэ өдрийн шийний утгыг мэдэв үү?

	САМБАЙ — Мэдэхгүй яах вэ. Мөн марзан байдаг шүү

	БАДАМЖАВ — Ямар утгатай ший вэ?

	ОЙДОВ — Яах вэ дээ. Муу явдалтай том лам нарын бузар явдлыг үзүүлж байна билээ. Үгүй, зарим нь үнэн шүү.

	ГАВААСҮРЭН — Зарим зарим нь худал шиг байна уу?

	ОЙДОВ — Худал ч юу байх вэ. Бараг үнэн зүйлүүд юм даа. (Ичингүйрч зовсон мэт)

	ГАВААСҮРЭН — Манай нөхөд ч тийм явдлын зах сэжүүрээс амссан биз дээ. Ер нь шавхай дундуур биднийг үүрээд гаргаж байгаа нь сурамгай байна билээ.

	САМБАЙ — Тэгэлгүй яах вэ? Бид чинь аль олигтой гуталтайгаа л шавхай усан дундуур үүрэн гарч сурсан улс байхгүй юу.

	БАДАМЖАВ — (Ойдовын зүг) энэ хүн ч үүрвэл зөөлөн гартай байх. Ийм дуугүй хүн гэмтэй шүү.

	ГАВААСҮРЭН — Та нар Башияхүү гэдэг пянз асууж байсан бил үү. Тэр дууны үгийн утгыг мэдэх үү?

	САМБАЙ — Тэр мөн марзан шүү. Хоёр тийш нь чангаалгаж хэцүүдсэн хүн билээ дээ. Харин та байвал дуугаргаж өгөөч.

	ГАВААСҮРЭН — Бий бий (инээмсэглэж) гээд таны нөхөр лам чинь явах гэж яараад байх шив дээ. Ардаа айх ичих юмтай бол ажилд нь саад болохгүй байгаа даа.

	Ойдов (ихэд ичингүйрсэн байдалтай) — Би багшаас айхаас биш юунаас айх вэ.

	ГАВААСҮРЭН — За тэгвэл тавья даа (хэмээн эгшигт хайрцаг тавихад цөмөөрөө чагнана.) (Ойдовын зүг) — Та үүнийг ер сонсоогүй юу? За ямар байна. Сайхан байна уу?

	ОЙДОВ — Мэдэхгүй их сонин юм байна. Энэ чинь тэгээд лам нарыг шоолж байгаа юм байна шүү дээ. Бидний лам нарт тусгүй юм нүгэл.

	ГАВААСҮРЭН — Хэрэв энэ дуу инээдэмтэй бол лам нар заримдаа инээдтэй ажил гаргадаг гэж үнэн юм шив дээ. Чи энэ мандолиныг юун их харав. Цохидог уу?

	ОЙДОВ — Үгүй зүгээр. Энэ хөгжмийг дуугаргаж байхад чагнавал их сонирхолтой байдаг юм.

	САМБАЙ — Энэ чинь лимбэ сайн үлээдэг юм шүү. Их сайн үлээнэ.

	ГАВААСҮРЭН— За тэгвэл үлээ үлээ. Манайд лимбэ буй. Манай Бадамжав сурах гээд л залхуураад байдаг юм.

	ОЙДОВ — Үгүй үгүй. Би юуны хөгжимчин байх вэ дээ. Би зүгээр... заримдаа өөрөө л үлээж суудаг юм.

	САМБАЙ — Худал худал, Сайн үлээдэг юм. Гагцхүү олон хүний дэргэд ичээд үлээж өгдөггүй. 

	ГАВААСҮРЭН — За хоёул нэг дуугаргая. Би мандолинаа барья. Чи лимбэ үлээ.

	ОЙДОВ — Хамт уу? Хоёул бол дуугаргая даа. (Лимбийг авч үлээж үзнэ.) За ямар дуу дарах вэ?

	ГАВААСҮРЭН — Юу ч яах вэ. Мэдэх дуугаа эхэл!

	ОЙДОВ — (Ичсэн байдалтай гоолингоог дарна. Гаваасүрэн мөн цохино. Дуу нь их эмзэг гоё аятайхнаар, дуугарна.) Чи ч их сайн тоглодог юм байна даа. Чи хөгжимд их дуртай байх.

	ОЙДОВ — Би хонь хариулж байхдаа энэ дууг дарж байсан юм. Хөдөө тал, газар үлээж суухад их сайхан шүү. Би одоо ч хээр хол хүнгүй тал газар очиж үлээдэг шүү. Ерөөс уул ус, ой модтой газар мөн ч сайхан шүү.

	ГАВААСҮРЭН — Ээ дээ үнэхээр хөдөө тал газар сайхан шүү. (Бадамжав Самбай нарын зүг) — За та нар яагаа вэ? Юунд дуугүй болов. Бадамжав аа! Цаад эгшигт хайрцгаа тавиач! (фокстрот хэмээх аялгуутай пянз тавина.)

	САМБАЙ — Энэ орос хөгжмөөр юу хийх вэ. Өөр юмгүй юу?

	БАДАМЖАВ — Энэ чинь их сонин наадам танц гэдэг хөгжим шүү. Чи бид хоёрын хийхийг үзэхгүй юу (хэмээн Гаваасүрэн нар фокстрот танц явж наадна.)

	БАДАМЖАВ — Та хоёр ингэж чадах уу?

	САМБАЙ — Шал марзан юм. Хаанаас чадах вэ (инээлдэнэ)

	ГАВААСҮРЭН — (Ойдовын зүг) Та танц хийж сурахгүй юу? Би зааж өгье. Бурхны номд харшгүй юм шүү. (инээлдэнэ).

	(Гаваасүрэн Ойдовт танц зааж явж сургана. Самбай их л наадам болгож сууна.)

	ОЙДОВ — (Танц сурахыг их л сонирхолтойгоор шамдаж наадна.)

	БАДАМЖАВ — Энэ хүн чинь их авьяастай сурах хүн байна шүү.

	ГАВААСҮРЭН — Энэ хүн чиг их хэцүү хүн. Гагцхүү лам болоод багшдаа баахан хавчигддаг болов уу (инээлдэнэ).

	САМБАЙ — Үнэн үг ээ. Лам багш ч үүнд танц зааж өгдөггүй юм шүү. Хүүе та нар чинь яасан аятайхан хийдэг юм бэ. Хэн та нарт ийм юм зааж өгдөг вэ.

	БАДАМЖАВ — Бид ч зориуд суралцдаг юм шүү. Гаваасүрэн бид хоёр одоо удахгүй клуб болоод соёлын ордонд гаргаж үзүүлнэ. Гагцхүү энэ танцыг зааж өгдөг бус мөн ч биеийн тамир ба өөр зүйлүүдийг заадаг юм шүү.

	САМБАЙ — Биеийн тамир гэнэ ээ. Энэ чинь юу байдаг юм.

	БАДАМЖАВ — Энэ чинь танай багшаас та нарт бас л зааж өгдөг үгүй юм байгаа юм даа (энэ завсар ах нь орж ирнэ).

	БАДАМЖАВ — За та нарын айдаг бар чинь энэ дээ. Та нар айх явдалгүй Энэ чинь хүний махнаас цайнд дуртай бар шүү. (Ахын зүг) сууж цай уу. Бид танц тоглон явуулж байна шүү. Танд үзүүлье. (Ах нь нойрмог эвшээлгэж цай ууж эдний байдлыг үл анхааран сууна.)

	ГАВААСҮРЭН — Ах аа! (Ойдовыг заан) та үүнийг танихгүй байна уу? Энэ чинь өнөө Цэвээн гуайн Ойдов шүү Дээ. Яагаа вэ дээ өнөө өндөр өвгөн Цэвээн

	АХ НЬ — Аа өндөр Цэвээний хүү юм уу? Цэвээн өвгөн мөн их ажилтай сайн хүн юм шүү дээ. Хүү нь лам юм бий? Одоо яана ч гэх вэ дээ.

	ГАВААСҮРЭН — За танц хийхгүй юу? (Ойдовын зүг) үгүй чи яагаа вэ? Хийхгүй зогсох чинь дахиад хийе л дээ.

	САМБАЙ — За одоо хэрхэх билээ? Их орой болсон байна шүү.

	ГАВААСҮРЭН — Орой болсон хойно яваад тусгүй биз дээ. Багш чинь горьгүй юу?

	САМБАЙ — Багш ч дажгүй л дээ. Зүгээр

	ОЙДОВ — Манай багш үүнийг гайгүй намайг их хатуугаар үзнэ шүү

	БАДАМЖАВ — Өдий насанд хүрсэн хүн багшаас айж шөнө яваад осолдвоос хэцүү л байна даа. Багш чинь та нарыг зоддог юм гэж үү?

	ОЙДОВ — Заримдаа бага сага зодно.

	БАДАМЖАВ — Бага сага зодно гэнэ ээ? Танай лам нар чинь бага сага эрүү шүүлт хэрэглэдэг юм уу? Үгүй бурхны чинь номд амьтныг зовоох ба зодох алах зэргийн нүгэлт явдлуудыг лам хувраг хүмүүс туйлын их цээрлэдэг биш бил үү? Тэгээд таны багш чинь бурхны номоос гадуур ажил хийж та нарыг зодож зовоодог юм уу.

	ОЙДОВ — Үүнийг ч би мэдэхгүй

	БАДАМЖАВ — Та хоёр монгол ном үздэг үү?

	САМБАЙ — Үгүй үгүй

	ОЙДОВ — Би бага заалгаж буй

	ГАВААСҮРЭН — Сайн сурах хэрэгтэй. Танай биед хэрэгтэй шүү дээ. Залуу хүн залуу насандаа эрдэм сурч жаргалантайгаар хөгжиж явахгүй хөгшин гавжид хүлэгдээд хөндий нүх сахиад хэвтэж хүн болсны хэрэг хэзээ бүтэх вэ

	САМБАЙ — Би ч монгол байтугай тангадыг ч мэдэхгүй (инээлдэнэ)

	БАДАМЖАВ — Чи тэгвэл лам хүн биш шиг вэ дээ?

	САМБАЙ — Лам нь ч лам л даа. Зүгээр номгүй лам даа.

	ГАВААСҮРЭН — Номгүй лам явснаас шууд хар болж эхнэр аваад амьдарваас чамд дээр биш үү?

	САМБАЙ — Үгүй Үгүй. Би лам явах саналтай.

	ГАВААСҮРЭН — Яагаад?

	САМБАЙ — Лам явахад ажил энэ тэр гэхгүй амар шүү.

	ГАВААСҮРЭН — Монгол бичиг үзэх саналгүй юу?

	САМБАЙ — Тэр ч үгүй зүгээр, хүн тэр энэ хэмээгээд байдаг юм.

	ГАВААСҮРЭН — Та эцсийн ашгийг бодох хэрэгтэй. Нэг мэдэхэд сурсан юм юу ч үгүй. Энэ насыг ганц багшийн тогоонд зориулаад гуньхрах цаг ирж мэднэ шүү. Аливаа хүнд үндэсний хэл бичиг хэзээд хэрэгтэй. Багш олдохгүй бол бид зааж байж болно. Ирж байх хэрэгтэй.

	САМБАЙ — Тэгж байгаад болъё.

	ОЙДОВ — Би ч нэрээ муухан гаргана шүү. Зүгээр манай багш бичиг үсэг үзэхэд их дуртай биш.

	ГАВААСҮРЭН — Чи багшийгаа хоол идүүлэх дургүй бол багш хоол идүүлэх дургүй хэмээгээд хоолгүй явж чадахгүй шүү дээ. Тэгэхлээр багшийн бичигт сургах дургүй нь хамаагүй, эрхбиш сурваас танд хэрэгтэй

	БАДАМЖАВ — Чи одоо танц хийхээр болов уу? (инээлдэх)

	САМБАЙ — За тэр ч яах вэ. Одоо их орой болжээ. Явъя. Хүүе маргааш хуралтай шүү. Өглөө харангын дуунаар босно.

	АХ: — Энэ орой болсон хойно хаа очих юм? Гадна бороо гэдэг чинь хувин хувингаар асгаж байна. Тэр тасалгаанд унтуулахгүй юу. Тэнд эсгий бий. Тэр эсгий дээр унтсугай яах вэ.

	БАДАМЖАВ — За харин зүгээр дээ (инээмсэглэж) Өнөөх барын хамт унтана даа та хоёр.

	САМБАЙ — Хүүе өнөө юу билээ? Данжуураа (танц) дахиж хийх үү?

	БАДАМЖАВ — Аа чи одоо танц хийхээр болов уу? Удахгүй монгол бичиг сурах болно доо.

	АХ: — Хүүш залуучууд аа! маргааш өглөө эрт босож ажилдаа явах хэрэгтэй. Тэгээд та нар миний өрөөнд унтах юм бол одоо орж унтацгаа. Танц ч яах вэ. Өдөр хийнэ биз дээ. Явъя.

	САМБАЙ — За яах вэ явъя.

	ОЙДОВ — За баяртай. Сүүлд ирж танц энэ тэр заалгаж байж болно биз.

	ГАВААСҮРЭН — Бололгүй яах вэ. Бид харин баяртай зааж хэлж өгнө.

	АХ: — За оръё, унтъя.

	ОЙДОВ — За баяртай

	 

	Xөшиг

	 

	
ГУРАВДУГААР БҮЛЭГ

	 

	Гандан дээр гавж ламын гэр зун цаг хятад янзын модон байшингийн дотоод байдал, дээд ангийн лам нарын гэрийн доторх зохион байгуулалттай. Бурхан тахил зэргийг үнэхээр хүн бишрэх үзэсгэлэнтэйгээр байгуулжээ.

	 

	Гавж лам — (Санзай нүдний шилийг арчиж Маарамба лам Шижээгийн зүг алгуурхнаар харж хариу хэлэхийг хүлээнэ.)

	ШИЖЭЭГЭЭС — Олон удаагийн хэргүүд бүтэхгүй илэрч сүйдэх явдал олон. Үүнээс их л болгоомжлох юм даа.

	САНЗАЙГААС — Айвал бүү хийсүгэй. Хийвээс бүү айсугай.

	Өчүүхэн насыг хэрэгтэй зүйлд үрвээс хойдод хэрэгтэй байна.

	ШИЖЭЭГЭЭС — Ажил дээр нь тэмцэх аргыг олохгүй явдал гарах бөгөөд ялимгүй зүйлээс их хэрэг саатахыг болгоомжлох явдал байх юм даа.

	САНЗАЙГААС — (Хүйтнээр инээмсэглэн) арга маяг олоход хялбар хэрэг. Гагцхүү та нар зориг шийдвэрийг чангатгах нь чухал. Биднээс олз ашгийн татвар лам нар ба лам багачуудыг албан журмаар бичиг, үсэгт сургах тухай ба сүм хийдийг шинээр барьж үл болох зэрэг явдлыг ашиглаж шашныг эсэргүүцэж хавчиж байна хэмээн худал цуурхлыг аль болохоор тарааж сүм хийдэд суух аргагүй болж хөглөж явна хэмээх мэтийн ардын санааг төөрөлдүүлэх суртал цуурхлыг нэвтрүүлж ажиллаваас сайн арга бус уу?

	ШИЖЭЭГЭЭС — Энэ арга бодлого маш сайн. Үүнийг бид биелүүлж чадна. Гагцхүү энэ залуу лам нарыг ашиглаж энэ зүйл дээр оролцуулах буюу тэд нараар уламжлан нэвтрүүлэх ахул чухал байна шүү. Үгүй танай банди нар хаачсан бэ?

	САНЗАЙГААС — Ойрын үед манай хоёрын байдал их л өөрчлөгдөж хороо хүрээгээр явах нь олширч нэг л янзтай болж байна. Бас энэ Ойдов монгол бичиг сурч элдвийг бага мэдэх болсон. Ийм явдал ер нь их л хортой юм бололтой. Өчигдөр хоёул гарсан одоо хүртэл байхгүй шүү.

	ШИЖЭЭГЭЭС — Тэр хоёрын чинь нас хэд билээ дээ?

	САНЗАЙГААС — Ойдов 17, Самбай 19. Ойдов ирэх жил 18 хүрнэ дээ.

	ШИЖЭЭГЭЭС — Цэргийн бүртгэл авхуулах явдлын урьд эрхбиш би лам болох саналтай гэж хэлэхээс өөр юу ч байсан өөр үг хэлэхгүй болгох тухай одоо цагт сайн номлож ухуулах хэрэгтэй шүү.

	САНЗАЙГААС — Би Самбайг тэр жил нас тэнцээд явах үед гайгүй сайн аргалж зааж ухуулж өгсний үрээр Самбай хар болоогүй. Одоо Ойдовыг дөнгөнө. Хуучин ёсоороо үзнэ дээ. Ойдов ч их зөрүү сүрхий хүн шүү дээ. (Гавж ламын гадна залуу лам Ойдов Самбай нар орохоосоо айж бие биесийг урдаа барьж байсаар шийдвэрийг гаргаж Самбай түрүүлж орно.

	Санзай, алгуурхан нүдний шилийг тавьж Самбайн зүг хүйтнээр ширтэж заналын бодлогыг гарын үзүүрээр хөдөлгөж ширтэх нь үнэхээр жанчсанаас илүү мэт хүйтэн байдал үзэгдэхэд Самбайн дотор хүйтэн жавар шингэсэн мэт хамаг бие агдарч Санзайн атгад нэгэнт орж нударгалуулан буй мэт сэтгэл өвдөнө. Санзай харгис хүйтэн дуугаар) — Ойдов хаачсан бэ? 

	САМБАЙ — Гадна бий

	САНЗАЙ — (Хүйтнээр инээмсэглэж) Оруулах үгүй юу? Самбай Ойдовыг оруулж ирнэ.

	ОЙДОВ — (Санзайн хүйтэн царайг харж, бүхий мэдрэл биеэс шилжсэн мэт дуугүй зогсоно.)

	САНЗАЙГААС — Та хоёр хаа (хоноод ирэв хүйтнээр? Самбай, Ойдов нар дуугүй)

	САНЗАЙГААС — Та нар хаа очоод, хаа хоноод ирэв?

	ОЙДОВ — Бөмбөгөр ногоонд очиж ший үзээд бороонд хоригдож нэг танихгүй айлд хоноод ирлээ.

	САНЗАЙ — (инээмсэглэж, ) — Юу? Бөмбөгөр ногоонд ший үзнэ гэнэ ээ? Та хоёрыг хэн үз гэж хэлсэн юм бэ? Сахил санваартай хүн орж үздэг юм уу?

	ШИЖЭЭГЭЭС — Хүүхэд минь юунд тийм бузар буртаг юманд орж сахил санваараа бузарлаж явдаг юм.

	САНЗАЙГААС — (Ойдовын зүг) Чиний эцэг эх чинь чамайг бүрэн мөсөн харамж болгож өгснийг чи мэдэх үү? Үгүй юу? (Ойдов дуугүй сууна).

	САНЗАЙГААС — Чи намайг дураараа тавина гэж бодож байна уу? Яасан айхавтар дураараа золиг вэ? Та нар ер нь орон хийдэд сууж бурхны шавь болох дургүй бол үзэж байгаа номоо аваачиж Сэлбэд хаяад цааш зааж байгаа лам багш нараа алаад, тэр хороо хүрээ чаралбын саваар очиж тэнэ л дээ. Гайгүй та нарыг хойд насандаа Доржнялбын ёроолд доош нь хараад тийчилж байхад чинь би нэг харна даа. (Самбай, Ойдов нар дуугүй.)

	САНЗАЙГААС — Мэдэж байна уу? Та нар (хэмээн шоголтой номыг авч чулуудаад) бушуу явцгаа. Ер нь би нэгэнт сахиус шүтээнтэй хүн, ийм хороо хүрээгээр хорлогдож нутаглагдаж сахил санваараа бузарласан улстай цуг байж болдог ч үгүй.

	САМБАЙГААС — Багш аа! Бид одоо байя. Нэг удаа өнгөрөө. Багш юунд ийм хүнд үг хэлнэ. Түүний оронд нэг сайн зодсон ч бол дээр

	САНЗАЙГААС — Аа яаж болох вэ. Намайг зодох юм бол та, нар чинь аваачиж шорондоо хийлгэнэ биз дээ. Яалаа гэж та нар над дарлагдаж болох вэ? Би ч дарлахгүй. Та нар ч дарлагдахгүй гэмээж нь ингэж яваа улс биз. Харин хойд насандаа дарлагдахгүй байж чадахыг чинь үзнэ.

	ОЙДОВООС — Багш аа! Бид танд зодуулахдаа дарлагдаж байна гэж гомддоггүй шүү. Харин та дарлахгүй гэвэл бид дарлагдахыг хүсэхгүй. Ер нь бидний ингэж явсан ч лав буруу юм даа.

	САНЗАЙ — Бидний буруу гэнэ ээ. Ер нь чиний зан нэг байх хэрэгтэй. Яавал дээр байна. Чи сайхан бодож шийдэх хэрэгтэй. Энэ өдөр л шийдвэрлэж над хариуг өгөөрэй. Би ер ингэж байж чадахгүй (хэмээн гарч одно.)

	ШИЖЭЭГЭЭС (Самбай, Ойдов нарын дэргэд сууж) Та нар юунд ингэж явсан юм билээ. Тэр ший. Тэр ший гэдгийг чинь үзвэл үхээрийн хорлол болж сахил санваар доройтох хойд насандаа муу заяанд унах юм шүү дээ. Багш чинь та нарыг сайн сайхан явуулах гэж энэ ба хойд насыг бодож та нарыг ингэж битгий явж байсугай. Та нарт гай барцад тохиолдсон учир багш чинь түүнийг арилгахын тул ингэж загнаж байна шүү дээ. Та нар сайн сүжигтэй байх хэрэгтэй. Одоо номоо аваад үз. Тэгвэл багш чинь гайгүй шүү. (явна)

	САМБАЙ — Ёо ёх, Би ч зодох нь л гэж ухаан алдлаа. Ашгүй зүгээр өнгөрлөө. За чи номоо үз. Би энэ балинг нь хийчихье.

	(Ойдов, Самбай нар уйтгартайгаар номыг авч үзнэ.)(үүнд хэлэх зүйлийг тусгай хавсаргав).

	ОЙДОВ — (номыг үзэж байгаад Самбайн зүг) Чи үүнийг мэдэх үү? Юу гэсэн юм бэ?

	САМБАЙ — Мэдэхгүй, мэдэхгүй хэн мэддэг юм. Үгүй ер

	ОЙДОВ — Яагаад энэ вэ? Тэгээд биднийг ямагт зодож зовоож байна. Чи түүнийг мэдэх үү?

	САМБАЙ — Тэнэг золиг юунд итгэх юм бэ? Биднийг нэг ирэхэд зодох гэж байна уу даа Үгүй юу? Өөрөө Цэрмаа хүүхэнтэй ямар бузар явдал хийлээ дээ. Тэгээд бас түүнийгээ одоо хаа нуух нь вэ. (Санзай ирнэ, Ойдов Самбай нар номыг үзнэ. Багшийн уур тайтгарна.)

	ОЙДОВ — (Өнөөх номын үгийг дараалан хэлж багшаас дахин орчуулж) Үгүй энэ чинь юу гэсэн үг вэ хэмээн лавлан асуухад

	САНЗАЙ — Та нар номын гол ёсыг ярилцах болоогүй. Олон дуугүй зөвхөн уншиж цээжлэх хэрэгтэй. Тогтоохыг бодогтун. Хожим их ном үзээд том лам болсон хойноо учрыг яриарай.

	ОЙДОВООС — Үгүй би үнэн учрыг л асууж дуулах хэмээсэн юм даа.

	САНЗАЙГААС — Дуу (хэмээн хэнгэргийн дохиур шидээд ном уншина.)

	 

	Хөшиг хаана

	 

	
ДӨРӨВДҮГЭЭР БҮЛЭГ

	 

	Үзэгчдийн сандал дээр 18 нас хүрсэн залуучууд цэргийн бүртгэл авахаар комиссоос шийдвэрийг хүлээж сууна. Эдгээр залуу лам нарын зарим нь уйтгарын царайтай. Зарим нь хоорондоо наадам тоглоом хийж лам багачуудын элдэв янзын шударга бус хүмүүжил байдлыг үзүүлэн харилцан наадах нь гуньхралтай. Хаалганы гадна гурван гавж лам залуу ламыг гарч ирэхийг хүлээн хоорондоо шивэр авир ярилцаж нунтаг шар тамхийг тусгай савнаас чимх чимхээр чимхэж сууна.

	 

	ХӨГШИН ГАВЖ — За юу гэж хэлсээр гарч ирдэг бол доо. Бурхан л мэдэх хэрэг боллоо.

	НӨГӨӨ ГАВЖ — За хэрэв бидний захисан ёсоор үг алдахгүй хариулах ахул нэг ухаан бий дээ.

	ГУРАВДУГААР ЛАМ — Би ядахдаа өнөөхөд чинь нэг үг захихыг мартжээ.

	 

	ДОТОР

	 

	(Дотоод тасалгаанаас бяцхан лам хүү цэргийн бүртгэл дэлгэн барьж үзсээр гарч гадагш явна.)

	ХӨГШИН ГАВЖ — За чи яав?

	БЯЦХАН ЛАМААС — Бүртгэл авч хар болов.

	ХӨГШИН ГАВЖ — Эцэг чинь алд чамайг. Энэ аль аймгийн юм бэ?

	НӨГӨӨ ГАВЖ — Заяагүй золиг чамайг. Хар боллоо гэнэ шүү.

	ГУРАВДУГААР ЛАМ — Ядахдаа гэрээс нь хүн ирдэггүй ямар золиг вэ? Тэгээд алдах...

	БЯЦХАН ЛАМ ХҮҮ — Та нар намайг хараах явдалгүй. Харин өөрсдийнхөө хүслийг хичээгтүн. Би өөрийн саналаар хар болсон. Танай багачууд бас магадгүй шүү (хэмээн явна.)

	ХӨГШИН ГАВЖ — Энэ чинь одоо хорлодог золиг байна даа.

	НӨГӨӨ ГАВЖ — Аа муу чөтгөр

	ГУРАВДУГААР ЛАМ — Заяагүй монди

	Дотроос хоёрдугаар лам хүү гарч гадагш явна.

	ГУРАВДУГААР ЛАМ — За яав?

	ХОЁРДУГААР ЛАМ ХҮҮ — Би багшийн заасан ёсоор хар болох саналгүй гэхээс өөр үг ер хэлэлгүй байсаар лам хэвээр гарч ирэв.

	ХӨГШИН ГАВЖ — Энэ хүүгийн нүд чих биеийн янз байдал магад сайн лам болох шинжтэй хүү юм даа. За сайн сайн түргэн харьсугай (хэмээн толгойг илж явуулна.)

	НӨГӨӨ ЛАМ — Нэг ч болсон зүгээр дээ. Яах вэ. Тийм ээ? (хэмээн бүгдээр инээлдэнэ. Дотоод тасалгаанаас хүн гарч залуу лам нарын зүг харж Доржийн Лувсан байна уу? Лам багачуудын дотроос байна хэмээн нэгэн лам хүү дотогш орно. Дараагаар умарт хөшигнөөс эмэгтэй Бадамжав гарч) За одоо түрүүчийн явуулж байсан уран сайхны үргэлжлэлийг явуулна. Одоо үзүүлэх зүйлийн нэгдүгээрт Ноднингийн хар болсон Жамбаас шүлэг хэлнэ. (Лам багачууд бүгдээрээ сонирхож тэр зүг мэдрэлийг хандуулж нэг нь өнөөх Жадарын Жамба мөн үү? Зарим нь мөн хэмээн хэлэлцэн хүлээнэ.)

	(Шүлгийн үг тусгай)

	(Хаалганы гадна Санзай гавж Ойдовыг дагуулж ирнэ.)

	САНЗАЙ — (Лам нарын зүг) Энд үү?

	ХӨГШИН ГАВЖ — Энд л орцгоосон

	САНЗАЙ — Энд яаж байна?

	ХӨГШИН ГАВЖ — Муу муу, баргийг нь алдаж гүйцлээ. Дөнгөж нэгийг

	САНЗАЙ — (Ойдовын зүг) За хүү минь багшийнхаа захиж байсныг ер мартаж болохгүй шүү. Сайн сүжигтэй лам болох саналтайгаас өөр үг ер хэлж болохгүй шүү. Багш нь энд хүлээгээд л байя хүү минь

	ОЙДОВООС — За за (хэмээн дотогш орно.) (Дотроос хүн гарч, үүдний лам нарыг тэнд хүлээж суусугай хэмээн хөөж явуулна. За за хэмээцгээж явна. 

	Ойдов олон багачуудын дунд очиж уран сайхныг үзэхээр хүлээнэ. Мөнөөх эмэгтэй гарч одоо хоёрдугаар зүйлд эвлэлийн гишүүн Гаваасүрэнгийн зэрэг таван эмэгтэйчүүдээс дөрвөд үндэсний бүжиг биелэх бүжиглэлийг хөгжмийн аялгуугаар нийлүүлж бүжиглэн наадна. Үзэгчид хөгжилтэйгөөр хүлээн авч сонирхон хүснэ. Гаваасүрэн нарын таван эмэгтэйчүүд гарч дөрвөд үндэсний хэд хэдэн бүжиглэлүүдийг наадаж зарлалыг гүйцэтгэн орно. Үзэгчид туйлын ихээр алга ташиж хөгжилдөнө.

	Ойдов, Гаваасүрэнг таньж тавцангийн зүг ганцаар очиж цааш харна. Гаваасүрэн, Ойдовыг таньж мөн бүжиглэлийн хувцастайгаар гарч Ойдовтой учирч өөр газар дагуулан очиж ярилцана.)

	ГАВААСҮРЭН — Чи яах гэж яваа юм бэ? Дотогшоо орсон уу?

	ОЙДОВ — Яах вэ. Багштай хамт ирсэн. Дотогшоо ороогүй л байна.

	ГАВААСҮРЭН — Чи сүүлийн өдрүүдэд яагаад манайхаар очихоо байгаа вэ?

	Хар болгоно гэж айгаа юу?

	ОЙДОВ — Багш ер гадагш гаргахаа больсон. Өдөр шөнөгүй л надад ухуулж хэлээд байх юм. Намайг муу хүн болчихно гэж айж байна гэх шиг. Тэгээд бас шоо төлгөндөө үзсэн. Чи хэрэв хар болж цэрэгт явах юм бол заавал үхнэ гэж байна гэж хэлэх юм даа.

	ГАВААСҮРЭН — Ээ дээ. Багш чинь яасан дэмий юм ярьдаг юм бэ. Чамайг яасан юм гэж танай түүгээр очихыг бодох авч мөн өөрөө гишүүн болоод бас ч элдвийн зовлон байх юм.

	ОЙДОВ — Чи бид хоёр ер нь баахан тэнцүүргүй хоёр юм даа. Нэг нь багшаасаа айх нэг нь гишүүнээсээ айх (инээлдэх)

	ГАВААСҮРЭН — Тэнцүүртэй болоход ч хялбар шүү дээ. Зүгээр чиний санал зориг мэдэх хэрэг. Чи энэ өдөр ямар санал өгөх гэж бодож байна.

	ОЙДОВ — Манай багш дагаад ирсэн шүү. Хар болох саналгүй. Түүнээс өөр ямар ч үг хэлж болохгүй гэж хатуу даалгасан. Тэгээд ч одоо хар болоход бас олон зүйлийн хэцүү явдлууд байх юм байна шүү дээ.

	ГАВААСҮРЭН — Аа тийм үү? Чи намайг итгэхгүй байх нь ч яах вэ. Зүгээр хар болбол чинь эцсийн замд чинь их тустай юм сан даа. Чамайг дагаж ирсэн багш ч яах вэ. Чиний саналыг давж чадахгүй. Харин зодуур зүдүүрээс чөлөөлөгдөх хэргийг энэ өдөр өөрөө шийдвэрлэх хэрэг юм даа.

	ОЙДОВ — Би бол чамаар үүрдийн хань нөхрөө хийж өөрийн биеийг сайнд оруулахыг хүсэж! байсан бөгөөд энэ тухай чи ч татгалзахгүй мэт хэлж байсан болохоор би мөн эрс шийдвэрлэж явсан юм. Одоо энэ хэр ганцхан багшийн хавчилтад их л зовлонтой байх юм даа хэмээн шүүрс алдана. Тэгээд одоо хар болох юм уу? Яах юм билээ гайхаж шийдвэрлэж чадахгүй болоод байна.

	ГАВААСҮРЭН — Би чамаар үүрдийн хань хийхийг ер огт бодохгүй. Чи энэ тухай бодох санах ч хэрэггүй. Чи хар болох эсэхийг шийдвэрлэж чадахгүй байх ахул лам хэвээрээ үлдэхгүй юу. Үүнээс хойш би чамтай хэрхэвч нөхөрлөж чадахгүй гэдгийг мэдэх хэрэгтэй. Чи тэр мухар замаараа явж үх. Би харин тэр цагт эргэж харахгүй шүү.

	ОЙДОВ — Би харин чамаас илүү зовлонтой байна. За би явъя даа.

	ГАВААСҮРЭН — Ойдов, би хамгийн сүүлчийн удаагийн яриаг хийе. Чи маргааш өдөр 12 цагт манай гэрт заавал ирэх хэрэгтэй. Хэрэв чамайг ирэхгүй ахул би өөрөө танай гэрт очно. Намайг очих юм бол танай багш чамайг бүрэн мөсөн зайл гэнэ шүү. Тиймийн тул заавал ирэх хэрэгтэй мэдэв үү. Дотоод тасалгаанаас за за энэ өдөр дуусахгүй тул тараах хэрэгтэй. Маргааш сайн өдөр тул нөгөөдөр өглөөний 9 цагт нэгэн зэргээр ирсүгэй хэмээгээд залуу багачууд бүгдээр тархаж явна. Гавж лам нар хөвүүдээ тосож за юу болов. Лам багачууд гүйцсэнгүй маргааш болохоор тархав. Гавж нар бас маргааш гэнэ үү? (хэмээн явцгаана.)

	ХАНДААС — Гаваасүрэн чи яаж байгаа юм бэ? Наад хувцсаа хураалгахгүй яасан юм бэ? Явцгаах гээд хүлээж байна.

	ГАВААСҮРЭН — За за бид хоёр хэрэгтэй юм ярьж байна.

	НОРЖМООГООС — Эвлэлийн гишүүн эмэгтэй нөхөр, энэ чинь ямар вэ дээ. (бүгдээр инээлдэнэ).

	ГАВААСҮРЭН — Яагаа вэ? Би гишүүний үүрэгт тохирохгүй ажил үйлдэж байна уу?

	НОРЖМООГООС — Тохирно байх. Гагцхүү орхимж нь тохирохгүй байна даа (бүгдээр инээлдэнэ)

	ГАВААСҮРЭН — Учрыг мэдэхгүй ахул дэмий л бусдаар наадам хийх явдалгүй шүү дээ нөхөд өө!

	НОРЖМОО — Тэгээд бид туслах хэрэгтэй юм уу? Хэрэв саад хийвэл бас туслах уу?

	ВАНЧИГААС — Нөхөд өө! Гаваасүрэнгээр ингэж наадам хийх нь буруу явдал шүү. Ер нь лам нар чинь монголын харьяат ард бөгөөд ядуу ангийн ардын хөвүүд юм шүү. Гагцхүү түүний ажил суртал нь бидэнд хэрэггүй болохоос бус хүн нь хэрэггүй биш шүү. Лам болгон адил биш, том бага ядуу дээд ангийн лам нар гэж ялгавартай болохыг та нар бас мэдэх хэрэгтэй биш үү. Та нар яаж байна. Хэрэв үүнтэй суух гэж байсан ч яадаг юм бэ? Эдний хувийн хэрэг шүү дээ.

	ГАВААСҮРЭН — Би үүнтэй суух гэсэн бус. Эд худал хэлж байна. Ванчиг чи уурсах хэрэггүй. Гаваасүрэн хэрэв энэ хүн орхимжоо тайлаад авах ахул суухад яах вэ дээ. Зүгээр л хүн байна

	САНЗАЙ — Ойдов явна уу? Үгүй юу?

	ОЙДОВ — (Гаваасүрэнд очно)

	НОРЖМОО — Ёо ёх би чамайг залгичхав уу гэж бодлоо шүү.

	 

	
ТАВДУГААР БҮЛЭГ

	 

	Санзай гавжийн гэр. Самбай ширдэг дээр хэвтэж байна. Ойдов данх аягаа арчиж байна.

	 

	САМБАЙ — Аа та хоёр чинь тохирохгүй хоёр байна шүү дээ. Нэг нь лам, нэг нь гишүүн мишүүн ийм хоёр улс чинь яаж ч тохирох вэ дээ. Харин би нэг юм олж авах юм сан гэж санах юм. Үгүй чи Гаваасүрэнгийнд очвол юу өгөх гэж бодож байна.

	ОЙДОВ — Юу өгдөг юм бэ. Тэр чинь надаас юм горьдох хүн биш шүү. Харин надад өгөх магадгүй.

	САМБАЙ — Горьдохгүй боловч яах вэ. Хоёр дугуй өгнө дөө. Би багшийн дугуйнуудаас залаад ирье дээ хэмээн гарч хоёр дугуй авчирна

	ОЙДОВ — Одоо хоёул багшийг ирэхийн урьд тэдний гэрт очоод ирэх үү?

	САМБАЙ — Би очиж яах юм бэ? Ямар над чамтай адил дэмий боловч явж очиж цаг нөхцөөж байх хүн биш. Ер нь чи юунд шал дэмий ингээд л явдаг юм бэ. Ядахдаа нэг өнжөөд ирж чадахгүй. Хэрэв нэг өнжөөд ирэх ахул манай хүн, чиний хойноос хөөгөөд салахгүй болохгүй юу? Ер нь шал дэмий юм. Эртхэн нэг ижилсэхийг бодохгүй яах вэ.

	ОЙДОВ (уурсаж) — Самбай чи ер нь дэндүү тэнэг бөгөөд хэрцгий зантай хүн байна шүү дээ. Тэр чинь тийм янзын хүн юм уу? Бас тэгж явна гэж бодно. Би ер нь чамтай адил элдвийг урьтал болгохыг үл дурлахыг мэдэх үү?

	САМБАЙ — Аа бас хэцүү хүн болох нь ээ! Чам шиг их санаа санаж эргэцүүлэхийн оронд эртхэн амжсан нь дээр бус уу?

	ОЙДОВ — ЗА битгий сагсуу зангаа гаргасугай. Би чамд ярихгүй. Харин ганцаараа явъя. Багшийг ирэхэд чи намайг аймаг дээр очсон гэж хэлэх хэрэгтэй (хэмээн хоёр дугуйг сугавчлан гарах гэтэл багш нь өмнөөс нь ирж тулгарна.)

	САНЗАЙ — Чи хаашаа явах нь вэ?

	ОЙДОВ — Аймаг дээр очъё.

	(Самбай сандарч байшингийн ард орж)

	САНЗАЙ — аймаг дээр, аймаг дээр гэнэ. Орохгүй юу (хэмээн Ойдовыг түлхэж хаалга хаана.)

	САНЗАЙ — Чи хө, Чүлтэм гавжийн шавь нарт юу юу гэж хэлсэн бэ? Чи ямар сармагчны тухай хэлсэн бэ? Үгүй чамаас үг асууж байна уу? Үгүй юу? Хэл гэж байна шүү! Бурхны номд юу юу гэж заасан байдаг билээ. Чи түүнийг мартсан уу? Чамд тийм үгийг ямар хар янхан чинь зааж өгсөн бэ? Би чиний айл айл гэдэг ажлыг чинь мэдсэн дээ (хэмээн өврийг харан) энэ наад өвөр дэх чинь юу вэ Үзүүл гэж байна шүү! (Ойдов үзүүлнэ) Аа чи миний дугуйнаас хулгай хийсэн үү?

	САНЗАЙ — Чи боов хулгай хийж аваад хаашаа очих нь вэ? (Хүйтнээр) 

	ОЙДОВ — Би хулгай хийсэн зүйлгүй. Танайд хийсэн ажлын хөлсийг бодсон ч тэр хоёр дугуй авах эрх надад байдаг байгаа даа.

	САНЗАЙ — Аа тийм үү? Чи харин эхнэр хүүхдэд юм зөөх нь үү? Чиний хийж яваа ажил, очдог айлыг чинь мэдсэн дээ. Чи тэр хяргамал толгойтой халимагуудтай учирснаас хойш тэдний заавраар миний хэдэн дугуйг хулгай хийж тэдэнд аваачиж өгөх гэж байна. Бас маргааш эд мөнгөнөөс минь хулгайлан авчир гэж зааварласан уу?

	ОЙДОВ — Тэднээс тийм үг ер нь хэлсэн зааварласан зүйл огтгүй. Та тийм үгийг хэлэх ёсгүй байх аа. Энэ үгийг чинь хүлээж чадахгүй.

	САНЗАЙ — Яана гэнэ ээ? Чи тэднийг хамгаалж хэрэлдэнэ гэнэ ээ. Чи намайг тэдний муусайн буруу номтны ёс журамгүй хувхай толгойтон завхайнуудтай адилтгаж байна уу? 

	ОЙДОВ - дуугүй

	(Шижээ гавж орж ирнэ.)

	САНЗАЙ — За чи үзэж байна уу? Энэ Ойдов харин Чүлтэм гавжийн шавь нарт манай орчлон бөөрөнхий ч гэх шиг, хүн төрөлхтнийг сармагчин бичнээс үүссэн юм ч гэх шиг ийм чаралбын мэдэхгүй үгсийг ярьж явна гэнэ дээ. Тэгээд бас энэ Ойдов хороонд эхнэртэй болж шашныг бузарлаж миний хөрөнгийг бүрэлгэж харин хэдэн дугуй зөөж гүйцэх гэж байна. Би сая хоёр дугуй аваад явах гэж байхад нь барьж авлаа.

	ШИЖЭЭ — Бас бузар хэрэг. Чи минь яах нь энэ вэ. Хайран сахил, хайран санваар, хайран орны нэр, хайран багшийн нэр алдар, ингэж алах гэж байх уу? Хүү минь, лам Гончигсум минь

	САНЗАЙ — Самбай хаачсан бэ?

	ОЙДОВ Дуугүй

	ШИЖЭЭ — Мэдэхгүй түрүүнд л байсан

	САНЗАЙ — Шижээгийн зүг чи яваад хоёр дуганч дуудаад ирсүгэй. Үүнийг дацангийн олон хуврагт зарлаж шившиглэж шийтгэнэ дээ.

	ШИЖЭЭ — За бас ийм муухай юм байна гэж дээ хэмээн явна.

	САМБАЙ — Эдгээрийн ярилцах чөлөөнд хэдий нь Ойдовт туслахаар гарч одно.

	САНЗАЙ — Чи бурхан шашны нэрд хор хүргэх төдийгүй, миний хөрөнгөнд хор хүргэнэ гэнэ ээ. Хулгайн хэргийг шийтгэх газар бий байх.

	ОЙДОВ — Байлгүй яах вэ. Хуультай газраар шийтгүүлнэ шүү багш аа! Түүнээс биш хэсэг бүлэг этгээдүүдийн эрхэнд хэрхэвч сүмийн газар шийтгүүлэхгүй

	САНЗАЙГААС — Яана гэнэ ээ. Юу гэнэ ээ? Чадах эсэхийг чинь үзнэ дээ

	ШИЖЭЭ (Хоёр дуганч дагуулж ирнэ)

	САНЗАЙ — Та нар үз. Энэ танай дацангийн залуу сайхан хувраг чинь шашныг бузарлаж, санваарыг алдаж өчүүхэн гавжийн хөрөнгийг шоглож сүйтгэж байна. Та бүгд үүнийг сайн шийтгэх хэрэгтэй. Үүнийг аваад яв. Би одоо очно.

	(Энэ завсар Самбай гудамжинд хурднаа гүйж явтал өмнө нь Гаваасүрэн Бадамжавтай хамт гарч иртэл дуганч Шижээ нар Ойдовыг чирч оролдсоор Шижээгийн хашаанаас гарч ирэхэд)

	САМБАЙ — Тэр харав уу. Учрыг нь... өөрөө нуугдана.

	(Гаваасүрэн нар тэдгээрийн зүг түргэлэн очно.)

	БАДАМЖАВ — Та нар үүнийг яах гэж байгаа юм бэ?

	ГАВААСҮРЭН — Дуугүй бай. Яахыг нь үзнэ дээ. Хэрэв Ойдов зориг шийдвэртэй болоод миний хэлж заасныг ойлгосон бол эдэнтэй өөрөө учраа олж чадна. Хэрэв үгүй бол яах вэ. Тэр чигээрээ хоцрог.

	БАДАМЖАВ — Яана гэнэ ээ? Юу гэнэ ээ?

	ГАВААСҮРЭН — Хэрэв зориг шийдвэргүй бол тийм хүн бидэнд хэрэггүй. (баяртайгаар) гээд Ойдовыг өөрөө гарч чадах хүн гэж их найдаж байна даа. 

	САНЗАЙ — Хүйтнээр инээж, та нар чинь энд цэнгэж яваа юм уу? (Бадамжав, Гаваасүрэн нар айгаад түргэн явна.) 

	 

	Xөшиг хаана

	 

	
ЗУРГААДУГААР ҮЗЭГДЭЛ

	 

	Ихээхэн дацан хийдийн газраа үлэмжхэн тооны лам нар хуралдана. Баруун хатавчид гэсгүй лам өндөр тавцанд сууж түүний хажууд өндөр бус тавцанд дуганч нар хэд хэдэн хүмүүс сууна. Энэ зүг хурлын лам нар завилж сууна. Гэсгүй лам бэрээ барьж босоод дуганы гол баганыг нэгэнтээ дэлдэхүйеэ олон лам нар нам гүм болж гэсгүйн зүг ширтэнэ.

	 

	ГЭСГҮЙ — Олон түмэн хувраг та нарын дотроос Санзай гавжийн шавь Ойдов бол манай ариун сахил санваарыг бузарлаж хэд хэдэн нүгэлт явдлуудыг үйлдэж бурхан багшаас номлосныг үл хайхран манай орчлон ертөнц бөөрөнхий гэсэн ба их зонховын номлолыг эсэргүүцэж хүнийг сармагчнаас үүссэн гэх зэрэг доромжилсон байна. Бас энэ Ойдов бол биеэс номлосон лам хувраг нарын хуулийг зөрчиж хороо хэсэж эхнэр хүүхэнтэй самуурах зэрэг нүгэлт явдлыг хийсэн төдийгүй харин Санзай гавжийн хөрөнгийг хулгайлан сүйтгэж хуульд номлогдсон дөрвөн нүглийн нэгийг үйлджээ. Ойдов бол муу ёрын буруу номтнуудын нөлөөнд орсон болохоор бид үүнийг аварч зөв замд нь оруулах нь чухал аа. Мөн бурхны ариун номлол шашныг хамгаалж Ойдовыг 500 торлогдож, нүцгэн мөр хэсүүлээд засрах эсэхийг туршиж үзнэ. Хэрэв тэр нүгэлт муу ёр сүнс нь үүнээс гарахгүй бол дараа түүнээс хүнд хатуугаар шийтгэнэ.

	САНЗАЙ гавж — (Гол мөрний эхнээс босож гэсгүйн зүг очиж) Энэ Ойдовыг түүний эцэг эх нь надад бүр мөсөн барьцад өгсөн хүн болох тул миний мэдлийн хүн юм. Үүнийг эрхбиш туйлын хатуугаар шийтгэхийг хүсэж бусдад үлгэр туршлага болгохыг давхар хүсье. Олон лам нар шивнэлдэн хоорондоо ярилцана. Гэсгүй дуганч нарын зүг Ойдовыг оруулж нүцгэлсүгэй. (Ойдовыг авчирна.) За нүцгэл!

	ОЙДОВ — Та нар яах гэж байгаа юм?

	ГЭСГҮЙ — Олон үг хэрэггүй. Одоо үзүүлж өгье. (Дуганч нарын зүг) Та нар явж нойтон торлог олныг авчир! Нэгэн дуганч энд бий (хэмээн арваад торлог гарган Ойдовын өмнө хаяна.)

	ГЭСГҮЙ — Чи тайчиж өгнө үү Үгүй юу?

	ОЙДОВ — Үгүй!

	ГЭСГҮЙ — Юу гэнэ ээ? Дуганч нарын зүг үүнийг хүчлэн тайчиж 500 торлогдож нүцгэн мөр хэсүүлэх хэрэгтэй. Дуганч нар Ойдовыг барин авч тайчих гэхэд Ойдов босож ноцолдон, хүүе цагдаа байна уу? Та нар яах гэж... би хүлээхгүй.

	ГЭСГҮЙ — Шийтгэлийг хүлээхгүй гэдэг чинь юу гэсэн үг вэ? Манай шашны ёс бол...

	ОЙДОВ — Би ч бас шашны ёсыг мэднэ. Би хар бага наснаасаа түүнийг уншсан юм. Тэгээд би ойлгодог болсон. Би сайн мэднэ. Винайн ёсонд ингэж бичсэн байгаа (тусгай хавсралтыг үзнэ үү) ямар ба нэгэн гэмт явдлыг үйлдсэн хүн шийтгүүлэхдээ учраа хэлж болохгүй гэж хаа ямар хуульд дурдсан байна вэ? Зонховын чинь номлол сургаалд ямар ба нэгэн хүний хэлэх үгийг нь сонсолгүйгээр дур зориг мэдэн шийтгэж болно гэсэн байдаг уу?

	ГЭСГҮЙ — (ойртож өндөр дуугаар) Чи шашны жаяг дэглэмийг дагахгүй лам уу?

	ОЙДОВ — Шашныг биширч дагах явдал бол ардын сайн дурын хэрэг. Би хүлээхгүй. (Гол мөрний эхнээс Санзай гавж түргэн түргэн алхаж Ойдовын дэргэд ирэн торлог бургаснаас нэгийг авч)

	САНЗАЙ — Чи яасан задарсан тархи вэ? Чиний толгойг би мэднэ. Шашны хэрэг сайн дурын гэнэ ээ?

	За та нар харав уу? Энэ Ойдов хороогоор тэнэж хэссээр яваад ийм хэрэггүй муу ёрын үгнүүдийг сурсан байна. Ээ муу золиг (хэмээн Ойдовыг цохино.)

	ОЙДОВ — Ухасхийн барьж байсан бургас торлогийг нь булаан авч, Худал битгий ярь! Та нарын хэлдгээр би хороогоор тэнэж хэсэхдээ муу юманд ер сураагүй. Харин та нартай энд сүм хийдийн газар үргэлжийн хуурамч ажил суртлыг чинь би сонсдог, үздэг. Мөн та нар өөрсдийн бурхны номлол юм гээд түүнийгээ ер дагадаггүй байдгийг чинь би нүдээрээ үздэг юм аа. Винайн хуульд хэлсэн ёсоор хүнийг Зонховын үр ба өвс төдийгөөр ч зодож болохгүй гэсэн нэгэн зүйлийг чамаас асуухад чи миний багш юу гэж хариуллаа. Чи одоо намайг нүгэл үйлдлээ гэж хашхирч байна уу? Энэ чинь тийм биш ээ. Харин чи намайг болон над мэтийн улсыг зодож өчнөөн төчнөөн нүгэл үйлдсэн дээ.

	ЧҮЛТЭМ гавж — Энэ чинь болохоо байжээ. Үүнийг тонилго! Энэ чинь бүх лам нарыг бузарлаж байна. Одоо хүртэл нэг ч лам хүнээс өөрийн ариун сахилыг энэ мэт бузарлаагүй юм.

	ОЙДОВ — Бузарлана гэнэ ээ? Бузарлаж байна гэнэ ээ чи! Би юуг нь бузарлаа вэ? Би ичгүүртэй юм юу хийгээ вэ? Өөрийнхөө үндэсний хэл бичиг суралцсан минь буруу юм болоо юу? Монголын олон түмэн идэрчүүдийн хамтаар жаргалантайгаар хөгжиж өөрийн эх орон эрх чөлөөгөө хамгаалах тэмцэлд гар бие оролцож буй үнэнч шударга хүүхэнтэй эвлэрэн явсан минь ичгүүр болоо юу? Энэ чинь бузар юм уу? Чүлтэм гавж чи надад ийм үг хэлж байгаа юм уу? Өөрийн шавь нарыг чи ямар янзтай дарлаж жанчдаг вэ? Хөгшин толгой чи идэр залуу, настнуудыг ямар янзаар хорлож бузарладгийг чинь мэдэхгүйгээс намайг мэдэхгүй гэж бодоо юу? Эсхүл энэ бүхий явдлуудыг ганц чи үйлдэж болдог юм уу? Та нарын хууль тийм байдаг байлгүй дээ. Энэ ч арай иймгүй байх. Би ч бас шашны ёсыг бага зэрэг мэднэ шүү. (Тусгай хавсралтыг үзнэ үү) Би бас худал хэлж байна уу? Чүлтэм гавж минь та л нүгэл хийж байгаа болохоос. Би ч үгүй юм байна. Би ч биш та л шашны хуулийг зөрчиж бузарлаж байгаа юм байна. (цөм хашхиралдан сандарна)

	ГЭСГҮЙ — Энэ муу гөлгийг бариад ав!

	ЧҮЛТЭМ — Олон хуврагууд аа! Энэ муу аадарсан хүү харин намайг элдвээр гүтгэж хараасныг та нар үзэв үү?

	ХӨГШИН лам — Залуу лам нарыг гаргая. Энэ чинь харин тэднийг муу юманд сургана шүү.

	ГЭСГҮЙ — Цөмөөрөө гарцгаа. Олон шавь нар аа! Одоо цөм тарцгаа. Хөгшин лам хувилгаан ламын байхад ийм мэтийн үгнүүдийг хэлэх гэж дээ. За бурхан минь. Сахиус минь. Энэ мууг л нэг цээрлүүлж үзээрэй дээ.

	ОЙДОВ — Та нар одоо л миний үнэн үгнүүдээс айв уу? Тэгээд тэнгэр бурхан хилэгнэнэ гэж намайг занаж байна уу? Та нарын хэлж сургамжилж байсан зүйлүүдэд чинь би гүнээ итгэж биширч байсан юм. Гэтэл та нар өөрсдөө тэр бишрэлийг минь няцаасан. Би тэр тэнгэр хувилгааны хилэгнэлээс айхгүй. Та нар өөрийнхөө шашныг юу болгов? Та нар өөрсдөө бурхны ном гэж уншаад түүндээ эсэргүү ажил хийдэг биш үү? Буддагийн номлосныг би гүнээ итгэж багшийн хэлсэн бүрийг дагаж явсан. Гэтэл та нар өөрсдөө миний итгэл бишрэлийг шаварт хийсэн байна.

	ХӨГШИН ЛАМ — Энэ ч болохоо байжээ! Өнөө буруу номын ном уншсанаас болж ингэж байгаа юм даа.

	ГЭСГҮЙ — Шавь нар хуврагууд аа! Та нар цөм эндээс явцгаа!

	ОЙДОВ — Миний буруу юу вэ? Өөрийн үндэсний хэл бичигт суралцсан минь буруу юм уу? Лам хэвээр үлдэх буюу эсхүл хар болох хоёрыг шийдвэрлэж чадаагүй байсан миний буруу болсон уу? Тийм ээ, би удаан шийдвэрлэж чадаагүй явсан минь багшид итгэсэн итгэл үнэхээр их байсан даа. Одоо ч би итгэхгүй улаан цэрэгт очвол үхнэ гэж хэлсэнд би итгэхгүй. Үүнийг Санзай гавж санаанаасаа гаргаж надаар үүрдийн боол хийх гэж тэгсэн юм. Би мэднэ. Одоо ч би нэгийг шийдэв. Би лам болох саналгүй. Ингэхэд миний саналыг хэн ч давж чадахгүй.

	САНЗАЙ — За хөө яана гэнэ ээ чи? Чамайг би үзнэ дээ. Давж чадахгүй юм нэг л бий дээ. Нисваанистай нүгэлт хар муу донт чамайг энэ насандаа бүх биеийг чинь яр тэмбүүнд идэгдэж харах нүдгүй, харайх хөлгүй, арван сарын аагим халуунд буцалсан элсэн дээр чармаа нүцгэн биеэрээ, идэх хоолгүй, уух ундгүй, хувхай яс мэрээд суух орон чинь хогийн эрэг, ханилах нөхөр чинь золбин нохой, энэрч өршөөх ах дүүгүй, элбэрч хөөрхийлөх хань ижилгүй гон бие гозон толгой, гав ганцаараа тарчилж үхэхийг чинь үзнэ дээ. Мянга дахиж муу төрлийн адгуус болж төрнө дөө чи.

	ГЭСГҮЙ — Эндээс гар! гар! Цөмөөрөө гарцгаа! Ийм чаралбын үгсийг сонсож байж болохгүй.

	ОЙДОВ — Та намайг битгий хөө! Би өөрөө явна. Явахдаа бүр мөсөн явна. Одоо хэн ч миний саналыг давж чадахгүй. Шашин төрийг тусгаарласан тухай хуулийг та нар мэдэхгүй юу? Манай ард түмэн шар хар феодалуудын дарлагдлаас бүр мөсөн ангижирч эрх чөлөөгөө олсон гэдгийг мэдэхгүй юу? Удахгүй том лам нарын дарлагдал мунхрууллаас ангижирна даа. Энэ залуу лам нар миний үгийг хэчнээн их анхааралтайгаар чагнаж байна. Эд ч атугай бас л монголын ардын хүүхдүүд бас л чөлөөтэй энх түвшин боловсронгуйгаар амьдрах эрхтэй улс юм шүү.

	Та нар энэ сүм дацан дотроо суусаар байж монгол улс ардын засагтай болсон гэдгийг мартсан биз. Мөн ч манай засаг бидний нэг бүрийн эрхийг хамгаалах ба манай залуу лам нараас өөрийн амьдралын замыг шилж олохыг тэдгээрийн өөрсдийн сайн дур юм гэдгийг мартсан байх. Би өөрийн амьдралын замыг шилээд миний зам шашны замтай нийлэхгүй миний зам ариун уудам эрдэм боловсрол, эрх чөлөөнд аваачих зам юм аа. Манай улс өдрөөс өдөр ирэх тутам урагш давшиж өөрийн эх орныг хамгаалж байна. Ингэхэд би эрүүл чийрэг монголын үр энэ сүмийн газар сууж ном гэгчийг уншин ардын толгойг мунхруулан мөн Санзай багштай хамт ардын засгийн суурийг бууруулахыг оролдож, жаргалантай гэгээн засгийгаа эсэргүүцэж байж хэрхэвч чадахгүй. Одоо боллоо. Миний зам та нартай нийлэхгүй.

	ЧҮЛТЭМ — Гэсгүй та яагаад энэ залуу хуврагуудыг гаргахгүй байгаа юм. Наадхыгаа бариад ав.

	ГЭСГҮЙ — Энэ муу чаралбыг алга ташиж хөөх болжээ.

	ОЙДОВ — Хожимджээ. Та нар намайг барихаас өнгөрсөн. Манай ардын засаг биднийг дарлуулахгүй шүү. Би ч хэлдэг үгээ хэлж гүйцлээ. Ингэхэд шавь нарыгаа гаргах чинь бас хожимджээ. Би явлаа. Хөгшин лам нар Ойдовын дууг сонсохгүйн тулд номоо чанга чанга уншина. За Санзай гавж сайн суугаарай. Номоо чанга унш. Тэгэвч та нар миний дууг дарж чадахгүй шүү. (явна)

	Xөшиг

	 

	
ДОЛООДУГААР ҮЗЭГДЭЛ

	 

	Тайзны засал нэгдүгээр үзэгдлийн дэлгүүр байна. Өдөр тэнгэр түр зуур бүрхэж бороо орж байна. Ойдов цэргийн хувцастай байх бөгөөд Гаваасүрэнг үүрч шавхай гаргахдаа хоёул их л баясалтай инээлдэнэ.

	 

	ОЙДОВ — За даа ирлээ. Тэгсэн ч над энэ бороо өнгөрөхийг хүлээнэ гэж ер санасангүй шүү. Цаг бүр хэрэгтэй байна шүү дээ.

	ГАВААСҮРЭН — За тэр бас л яарлаа. Одоо нэг жаал амарч, яарахгүй байж болмоор сан даа. Нэг хоёр долоо хоног юу ч хийхгүй амарч суувал зүгээр дээ.

	Чи бид хоёр нэг жил уулзаагүй, ингэхэд эхнэртэйгээ жаалхан сууж яривал болох л юм сан.

	ОЙДОВ — Чи минь яасан инээдэмтэй хүн бэ? Би шинэ ажлаа их сонирхож байна шүү дээ. Түүнээс гадна заавал энэ дэлгүүрийн нөмөрт амрах ярих хэрэггүй. Харин амралтын газар гарч хоёул амарвал таарна даа. (инээлдэнэ) Аа золиг аа! Тамхиа мартчихаж. Аль байз энэ муу дэлгүүрт байхгүй болов уу? Хүүе хужаа папирос байна уу?

	ГАВААСҮРЭН — Ойдоов! Үгүй энэ чинь марзан гэдэг юм болжээ. Ойдоов! чиний санаанд юм орж байна уу?

	ОЙДОВ — Юу?

	ГАВААСҮРЭН — Энэ чинь өнөө нэг дэлгүүр байна шүү дээ.

	ОЙДОВ — Ямар дэлгүүр? (Ийш тийшээ харна) Аа золиг, байзнаарай байзнаарай. Үгүй нээрэн тийм байна шүү. Зургаан жилийн өмнө

	ГАВААСҮРЭН — Харин тийм л дээ. Өнөө дэлгүүр мөн байна. Гагцхүү чиний одоо зогсож байгаа газар Самбай зогсож бас ингэж тамхи авах гэж байсан юм даа. (инээнэ)

	ОЙДОВ — Үгүй, ер ээ... гурван жил... тэгээд сүүлд нь фокстрот (бүжиг) хийгээд...

	ГАВААСҮРЭН — Тийм шүү дээ. Бас дараа нь чи бид хоёр хөгжмөөр гоолингоог дарсангүй юу? Чи бодооч. Гурван жил... түүнээс хойш хэчнээн удав.

	ОЙДОВ — Тэр өдөр бас бороо орж байсан шүү дээ.

	ГАВААСҮРЭН — Чи бас намайг саяынх шигээ үүрээд үүрээд явсан... ха ха ха Бодлоготой! Гурван жилийн дотор юм бүгд их өөр болжээ.

	ОЙДОВ — Тийм ээ. Энэ мэт түүхүүд мартагддаггүй юм байна шүү.

	ГАВААСҮРЭН — Тэр өдөр нэг муу жаалхан банди байсан хүн одоо харин цэрэгт явж хугацаа дуусгаад одон тэмдэгтэй. Тэгээд бас өмнө чинь их хариуцлагатай ажил байгаа шүү.

	ОЙДОВ — Тэр ч бас их инээдэмтэй байсан юм. Чи мартаагүй биз. Тэр өдөр би их зовж ичээд л байгаагүй юу? Эвлэлийн гишүүн бяцхан хүүхэн чи бас надад их хүн шиг харагдаж билээ. Ярихаасаа ч зовоод байсан шүү. (инээлдэнэ)

	(Энэ үеэр Самбай багш Санзайн хамт борооноос хоргодох гэж дэлгүүрийн нөмөрт ирнэ. Самбай нэг том шуудай үүрсэн байна.)

	ОЙДОВ — Үгүй энэ чинь... тийм байна л даа Самбай!

	САМБАЙ — Аа!... аа... Ойдов Энэ чинь яагаад! юу вэ? яаж чи, ямар болоо вэ? (их л гайхаж Ойдовыг харна)

	ОЙДОВ — За чи намайг юунд их харав? Тийм л дээ Би Ойдов л байна.

	САМБАЙ — Марзан юм байна даа. Амьд байна шүү дээ.

	ОЙДОВ — Юу хаанаас гарч ирэв гэж яваад л ирсэн. Цэрэгт Зүүн хязгаарт байгаад одоо хугацаа дуусаад л ирсэн. Одоо энд хотод, ажил хийнэ дээ.

	САМБАЙ — Марзан юм байна даа.

	ОЙДОВ — За тэр ч марзан ч юм уу? Марзангүй ч гэсэн тийм л байна даа. За багш чинь яагаад дуугарахгүй байна вэ? Санзай гавж сайн уу? Эсхүл та шавь байсан намайг танихгүй байна уу? Самбай (Гаваасүрэнг удаан ажиглаж эцэст нь таниад) Үгүй энэ чинь Гаваасүрэн байна шүү дээ. Марзан юм байна даа. (гар барина).

	ОЙДОВ — Тийм ээ. Гаваасүрэн За яав багш аа! Танихгүй байна уу?

	САНЗАЙ — (хүйтнээр) Таньж байна.

	САМБАЙ — Чи түүнийг бүү оролд! Чамайг ийм хувцастай байхыг чинь хараад гэдэс нь мушгиж байгаа байх. Ойдов Гаваасүрэн хоёрыг харна. (харсаар байж бороонд зогсоно) Энэ чинь марзан юм байна даа.

	ГАВААСҮРЭН — Чи бороонд зогсоод яаж байгаа юм бэ? (ха ха ха)

	САМБАЙ — (сая мэдэж) Үнэхээр марзан юм даа.

	ОЙДОВ — За чи юу хийж байна даа. Ямар янзтай байна. Ярь л даа.

	САМБАЙ — (уйтгартай) За даа яриад ч яах вэ даа, (Алгуур Санзай өөд дохин) Энэ хөгшин чөтгөртэй л байна даа. Манай ажил ч муу муу, шивэр авир хийсээр явж л хэрэг гараад ноднин шоронд орж саяхан гарсан шүү.

	ГАВААСҮРЭН — Юу хийчихсэн юм бэ?

	САМБАЙ — Аа даа яасныг нь хэн мэдэх вэ? Сайн юм хийв гэж л шоронд хийсэн биш байх. Нөгөө л хуучнуудтайгаа л шав шав, шив, шив гэсээр байж л тэр биз. Нөгөөдүүл нь ч буруу харсан. Энэ муу үлдчих сэн шүү. Хөгшин чөтгөрт тэр зам таарах байсан юм сан.

	ОЙДОВ — Чи ч бас багшдаа их хайртай юм байна даа.

	САМБАЙ — Аа даа муу чөтгөрөөс би ч одоо үүнээс холдоно.

	ОЙДОВ — Явна гэх юм. Тэгээд яасан удаан явах юм даа. Чи хожимдоогүй биз?

	САМБАЙ — Удааныгаа ч би өөрөө мэдэж байна... Тэгээд наана цаана гэсээр байтал...

	ГАВААСҮРЭН — Зав гарч өгөхгүй юм уу?

	САМБАЙ — (бодолгүй) Тийм, үгүй биш, үгүй юү гэх юм даа! Тэгээд л та нар мэднэ шүү дээ.

	ОЙДОВ — (инээж) За бүр ч самуурчихлаа.

	САМБАЙ — Нээрэн ч би худал хэлж байна. Бидний... ажилд тэгээд худал хэлээд л, худал хэлээд л (цөм инээлдэнэ.)

	ОЙДОВ — За багш та яагаад намайг ийм муухай хүйтнээр хараа вэ? Бидний баяр инээдэм таны сэтгэлд таалалгүй байх шиг байна уу? Аа тийм та намайг өнөө нэг айхавтар хараасныгаа мартаагүй биз. Хэрэв чи улаан цэрэгт очих юм бол үхнэ гэж та хэлсэн шүү дээ. Та мэргэлж мэдсэн биз дээ.

	САНЗАЙ — (хүйтнээр) Яах вэ дээ. Заримдаа ч урдаар хэлсэн зүйл бүтдэггүй байдгийг алиныг тэр гэх вэ дээ.

	ОЙДОВ — Заримдаа ч гэж ихэнх нь л бүтдэг юм байна даа. Дуган дотор та надад ямар их хараал тавилаа. Муу өвчин тохиолдож үхнэ. Тэгээд та бас намайг яр тэмбүүнд идэгдэнэ. Хувхай яс мэрээд хог дээр сууна гэсэн биш бил үү? Тэгэхэд гурван жил өнгөрсний хойно та нүдээр харж байна. Би ер яагаа ч үгүй байна шүү дээ. Гэтэл тэр цагийн таны уур хилэн, таны тэр хуучин харанхуй байдалтай тэмцэх замыг надад зааж өгсөн юм.

	(Санзай дуугүй)

	САМБАЙ — (Гаваасүрэнд аяархан) За чи харав уу? Би хэлээгүй юу? Одоо ч гэдэс нь бүр их мушгиж байгаа байх.

	ГАВААСҮРЭН — Чи багшийгаа юунд ингэж байгаа юм бэ?

	САМБАЙ — За даа яршиг, би ч үүнээс зайлна. Энэ ч өөрөө ч сүмээс холдох санаатай л даа. Гагцхүү...

	ГАВААСҮРЭН — Юу ганцхан гэж?

	САМБАЙ — Гагцхүү чөтгөр үүнийг чинь тэндээс нь тавихгүй байгаа юм.

	ГАВААСҮРЭН — Үгүй ер сүм дацанд чөтгөр бий юм гэж үү? (бороо зогсоно)

	САМБАЙ — Ээ дээ, тэгээд бас ямар вэ гэж бодно. Тэнд ч ганцхан чөтгөрүүд л байдаг юм л даа.

	ГАВААСҮРЭН — Ер нь чи ч сүсэгтэй лам юм байна даа (инээнэ)

	ОЙДОВ — Гаваасүрэн! Бага онгойлоо цаашаа явж үзье дээ.

	ГАВААСҮРЭН — За явъя даа. За Самбай баяртай! Цаад чөтгөрүүдээсээ түргэхэн шиг салбал сайн сан даа.

	САМБАЙ — Тэгж л үзье (нар гэрэлтэнэ)

	ОЙДОВ — За Самбай баяртай. Дараа нэг уулзамз. Багш аа сайн суугаарай. Өөрийн энэ насны хамгийн сайхан байсан 12 жилийг танай гарт дэмий өнгөрүүлэв. Тэгээд үүнтэй учирч уулзаагүй сан бол одоо ч хүртэл танай сүмийн ёроолд өмхөрч хэвтэх сэн. Та үүнийг мартаагүй биз. Энэ чинь танай өнөө элдвээр хараадаг Гаваасүрэн шүү дээ. Одоо бол энэ миний хань, хамгийн сайн нөхөр минь байгаа юм даа. Тэр үед энэ над их тусыг хүргэж та нарын хараал заналаас ч айсангүйгээр та нарын хатуу савраас намайг аварч авсан юм. (Гаваасүрэнд) за явъя (явна.)

	САМБАЙ — Хүүш Ойдов оо! Би үг хэлье

	ОЙДОВ — За юу вэ?

	САМБАЙ — Санзайг харан тэдгээрийн дэргэд очно. Чи дуулж бай нээрэн шүү. Чи мэдэж байна уу? Би бас... юу гэх юм бэ дээ... би бас

	ГАВААСҮРЭН — Чөтгөрүүдээс салах юм сан гэж үү?

	САМБАЙ — Тийм ээ тийм, Үгүй мөн марзан юм даа. Үгүй энэ л эвгүй ичээгээд байх юм. Энд тэнд хүн амьтан юм хум барьж байгуулаад л... тэгэхэд, аа бүү мэд, би ганцаар... бас нэг л...

	ОЙДОВ — Хүн болох юм сан гэж үү?

	САМБАЙ — Тийм ээ тийм, Үгүй бас марзан юм байна даа.

	ОЙДОВ — Үгүй тэгвэл яах вэ дээ. Чи тэгээд үүнийгээ сайн бодох хэрэгтэй.

	САМБАЙ — Би ч аль хэдий нь бодчихсон л доо. Зүгээр гагцхүү яаж тэгэхийгээ мэдээгүй байсан юм.

	ОЙДОВ — За чи тэгвэл маргааш манайд очоорой. Хоёулаа сайн яримз. Чи ажил ч хийх болно. Ном ч үзэх болно шүү дээ.

	САМБАЙ — За харин баяртай хийнэ шүү.

	ГАВААСҮРЭН — Манайх хуучиндаа шүү. Очоорой. За баяртай (хэмээн яван одно.)

	САМБАЙ — (тэр хоёрын хойноос харж хоцроод) Үгүй мөн сайхан болж ээ (хэмээн Санзайн тийш эргэн муухай харж)

	САМБАЙ — (багшийн зүг) За багш аа! Та явах юм уу? Үгүй юм уу (хэмээгээд Санзай босож явна).

	САМБАЙ — (түүний хойноос нэг нулимаад) Үгүй мөн марзан юм байна даа.

	Xөшиг

